
ዓርብ 82ኛ ዓመት ቁጥር 027  መስከረም 27 ቀን  2015   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

የበረን
ዳ ታይልስ ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

የኢትዮጵያ እና የኬንያ  ... ወደ ገጽ 6 ዞሯል

በክልሉ በመኸር  ... ወደ ገጽ 6 ዞሯል

የውጭ ሀገራት ባንኮች  ... ወደ ገጽ 6 ዞሯል ከተማ አስተዳደሩ  ... ወደ ገጽ 6 ዞሯል

የኢትዮጵያ እና የኬንያ ግንኙነት 
ጠንካራ መሰረት ያለው መሆኑ ተገለጸ

«የሳፋሪኮም ኢትዮጵያ አገልግሎት መጀመር 
አይሲቲን የብልጽግና ጉዟችን ሞተር አድርገን 

የመንቀሳቀሳችን ማሳያ ነው»

በጋዜጣው ሪፖርተር

አዲስ አበባ፡- ጠቅላይ ሚኒስትር ዐቢይ አሕመድ፣ 
የኢትዮጵያ እና የኬንያ ግንኙነት በጋራ ጥቅም ላይ ያተኮረ፣ 
ቅን ትብብርን መሠረት ያደረገ እና ጠንካራ መሠረት ያለው 
መሆኑን ገለጹ። አዲሱ የኬንያ ፕሬዚዳንት ዊልያም ሩቶ 

ሥልጣን ከተረከቡ በኋላ የመጀመሪያ የምስራቅ አፍሪካ 
ጉብኝታቸውን ትናንት በኢትዮጵያ አድርገዋል።

ጠቅላይ ሚኒስትር ዐቢይ አሕመድ በትናንትናው 
ዕለት ወደ ኢትዮጵያ ለመጡት አዲሱ የኬንያ ፕሬዚዳንት 
ዊሊያም ሩቶ አቀባበል አድርገዋል። 

ይህንኑ ተከትሎ ጠቅላይ ሚኒስትሩ በማሕበራዊ 

ትሥሥር ገጻቸው ባሰፈሩት መልእክት፣ የሁለቱ ሀገራት 
ግንኙነት በጋራ ጉዳዮች ላይ ያተኮረ፣ በጠንካራ መሠረት 
እና ቅን ትብብር ላይ የተመሠረተ መሆኑን ገልጸዋል።

የኬንያው ፕሬዚዳንት ዊሊያም ሩቶ በበኩላቸው 
በትዊተር ገጻቸው ባሰፈሩት መልእክት፣ ኢትዮጵያ 

- አዲሱ የኬንያ ፕሬዚዳንት የመጀመሪያ የምስራቅ አፍሪካ ጉብኝታቸውን በኢትዮጵያ አድርገዋል

ፍቃዱ ዴሬሳ

አዲስ አበባ፡- መንግሥት የውጭ ሀገራት 
ባንኮችን በኢትዮጵያ እንዲሳተፉ መወሰኑ 
ለሀገሪቱ ምጣኔ ሀብታዊ እድገት ሚናቸው 
የጎላ መሆኑን የምጣኔ ሀብት ምሑሩ ዶክተር 
ጉቱ ቴሶ ተናገሩ።

ዶክተር ጉቱ በተለይ ለኢትዮጵያ ፕሬስ 
ድርጅት እንደገለፁት ከቆዳ ስፋታቸው፣ 
የሕዝብ ብዛታቸው እንዲሁም ከፍተኛ 
የኢኮኖሚ እድገት ፍላጎታቸው እንዲሁም 
አሁን ካሉት የሀገር በቀል ባንኮች አቅም 
አንፃር ሲታይ እንደ ኢትዮጵያ ያሉ ትላልቅ 
ሀገራት በውስን የሀገር በቀል ባንኮች አቅም 
ብቻ መለወጥ አይቻልም። ለዚህም በሀገሪቱ 
ውስጥ ያሉ ምጣኔ ሀብታዊ ችግሮች በርካታ 
በመሆናቸውና ፍላጎቶቻቸውም በዛው ልክ 
የበዙ በመሆናቸው እንደ ምክንያት ያነሳሉ።

አሁን ባለው የሀገር በቀል ባንኮች አቅም 
የኢትዮጵያን ኢንቨስትመንት፣ የንግድ 
ሥርዓት እንዲሁም የሀገሪቱን የፋይናንስ 
ዘርፍ ማዘመን እንደማይቻል ተገልጿል።

በተለይም የሀገር በቀል ባንኮች 
በሚያመነጩት የውጭ ሀገር ምንዛሪ 
የሀገሪቱን የውጭ ምንዛሪ ፍላጎት ሟሟላት 
አይቻልም ብለዋል።

የኢትዮጵያ ባንኮች ለዓለም ዝግ 
በመሆናቸውና በራሳቸው አቅም በዓለም 
የኢኮኖሚ ሥርዓት ውስጥ በመግባት 
የሚያመነጩት የውጭ ምንዛሪ እጅግ 
አነስተኛ እንደሆነ ዶክተር ጉቱ ተናግረዋል። 
በዚህም የሀገሪቱን ምጣኔ ሀብት በተገቢው 
መደገፍ እንደሚያስቸግር ተናግረዋል።

በመሆኑም ከውጪ ሀገር የሚመጡ 
ባንኮች ለኢትዮጵያ ምጣኔ ሀብት ከፍተኛ 

የውጭ ሀገራት ባንኮች በኢትዮጵያ 
መሳተፍ ለሀገሪቱ ምጣኔ ሀብታዊ እድገት 

ተጨማሪ አቅም ይፈጥራል

ገመቹ ከድር

አዲስ አበባ ፡- ክልሉ በመኸር እርሻ 21 ሚሊዮን 
653 ሺህ 60 ሚሊዮን ኩንታል ምርት ለማምረት እየሠራ 
መሆኑን የቤኒሻንጉል ጉሙዝ ክልል ግብርና እና ተፈጥሮ 
ሃብት ቢሮ አስታወቀ። 

የክልሉ ግብርና እና ተፈጥሮ ሀብት ቢሮ ኃላፊ አቶ 

በክልሉ በመኸር 
እርሻ ከ21 ሚሊዮን 
ኩንታል በላይ ምርት 

ይጠበቃል

አቶ በከር ሃሊፋ

ሙሳ ሙሐመድ

አዲስ አበባ፡- የአዲስ አበባ ከተማ አስተዳደር 
በመዲናዋ የሚገነቡ ሁለት ሜጋ ፕሮጀክቶችን 
ከሰባት ነጥብ ስድስት ቢሊዮን ብር በላይ በሆነ ወጪ 
ለማስገንባት ከሁለት ተቋራጮች ጋር ውል ተፈራርሟል። 
ፕሮጀክቶቹም በስድስት ወራት ጊዜ ገደብ ውስጥ የግንባታ 
ጊዜያቸው የሚጠናቀቅ ስለመሆኑም ተመላክቷል።

ከተማ አስተዳደሩ በ7.6 
ቢሊዮን ብር ሁለት ሜጋ 

ፕሮጀክቶችን ሊያስገነባ ነው

ከንቲባ አዳነች አቤቤ

- ዐቢይ አሕመድ (ዶ/ር)
የኢፌዴሪ ጠቅላይ ሚኒስትር

ዶክተር ጉቱ ቴሶ



አዲስ ዘመን    ዓርብ መስከረም 27 ቀን 2015 ዓ.ምገጽ 2

ዜና

«አፍሪካ ለአፍሪካውያን» የተሰኘ አሕጉራዊ 
ኩነት በአዲስ አበባ ሊካሄድ ነው

ጌትነት ምህረቴ

አዲስ አበባ፡- “አፍሪካ ለአፍሪካውያን” የተሰኘ 
አህጉራዊ ሁነት በአዲስ አበባ እንደሚካሄድ የውጭ ጉዳይ 
ሚኒስቴር እና የቱሪዝም ሚኒስቴር ገለጹ።

ኢትዮጵያ በሁነቱ ላይ “አህጉራዊ አንድነትን 
በማጠናከር ለጋራ ጥቅም መነሳት ይገባል” የሚል አቋሟን 
ታንጸባርቃለች ተብሏል። አህጉራዊ ሁነቱ ከጥቅምት 11-
13 ቀን 2015 ዓ.ም በአዲስ አበባ የወንድማማችነት ፓርክ 
እንደሚከናወን ታውቋል።

በውጭ ጉዳይ ሚኒስቴር የፐብሊክ ዲፕሎማሲ 
ዳይሬክተር ጄነራል አምባሳደር ዲና ሙፍቲ  እንደገለጹት 
ሁነቱ በዋናነት ኢትዮጵያ ለአፍሪካ አንድነት መጠናከርና 
ለጋራ ብልጽግና ያላትን አቋም የሚያመላክት ነው። 
በራስ እሴት የጋራ ተጠቃሚነትን ማጠናከርን ለማሳካት 
የሚያስችሉ መርሃ ግብሮች እንደሚከናወኑም ጠቅሰዋል።

ይህም የአፍሪካውያንን ወንድማማችነት ከማጠናከር 
በዘለለ አፍሪካ በዓለም አቀፍ ዘንድ ያላትን ተደማጭነትና 
ተቀባይነት ለማጉላት ምቹ ሁኔታን ይፈጥራል ነው 
ያሉት። በዋናነት  ኢትዮጵያ ከመላው አፍሪካውያን ጋር 
ያላት ትብብርና ወዳጅነት መጠናከር ለብሔራዊ ጥቅሟ 
መረጋገጥ አስተዋጽኦው ከፍተኛ መሆኑን በተጨባጭ 
ለማሳየት የሚካሄድ ሁነት መሆኑን ጠቁመዋል።

የኢትዮጵያ የሰላምና ጸጥታ፣ የማህበራዊ፤ 
ኢኮኖሚያዊና የፖለቲካ ጥቅሞች ለማሳካት ከጎረቤቶቿ 
እንዲሁም ከሌሎች አፍሪካውያን ጋር በአንድነት መስራት 
ተገቢ መሆኑን ገልጸዋል።

ለዚህም በመጪው ጥቅምት የሚከናወነው ሁነት 
ቀጣናዊና አህጉራዊ የትብብር ድርጅቶችን በማጠናከር 

አምባሳደር ዲና ሙፍቲ ሰላማዊት ዳዊት

አፍሪካዊ ወንድማማችነትን ለማጉላት ቁልፍ ሚና 
እንደሚጫወት አብራርተዋል። ይህንንና መሰል ሁነቶችን 
በማዘጋጀት ለፐብሊክ ዲፕሎማሲው መጠናከር 
ተከታታይነት ያላቸው ስራዎች እንደሚከናወኑም 
ገልጸዋል።

የቱሪዝም ሚኒስትር ዴኤታ ሰላማዊት ዳዊት 
በበኩላቸው ሁነቱ በኢትዮጵያ መካሄዱ የቱሪዝም ዘርፉ 
ይበልጥ እንዲነቃቃ ያግዛል ነው ያሉት።

የኢትዮጵያ ቱሪዝም በተለያዩ ጫናዎች ፈተና ላይ 
እንደነበር ጠቅሰው፤ ዘርፉን ለማነቃቃት የኮንፈረንስ 
ቱሪዝምን ጨምሮ ሌሎችም መስኮች ላይ በትኩረት 
እየተሰራ መሆኑን ገልጸዋል።

በዚህም ‘አፍሪካ ለአፍሪካውያን’ ሁነት በርካታ 
ዓለም አቀፍ ስብሰባዎችን ለምታስተናግደው አዲስ አበባ 

ተጨማሪ የኮንፈረንስ ቱሪዝም ማዕከልነትን፣ ለሀገር 
ደግሞ ኢኮኖሚያዊና የገፅታ ጥቅምን ያመጣል ብለዋል።

በመርሃ ግብሩ ላይ የሚታደሙ አገራት 
የራሳቸውን የአለባበስና የአመጋገብ ባህል፣ እሴት፣ 
የአኗኗር ዘዬን እንዲሁም የቱሪዝም መዳረሻዎቻቸውን 
የሚያስተዋውቁበት መድረክ መኖሩን ተናግረዋል።

ኢትዮጵያም ያሏትን ሀብቶች በማስተዋወቅ 
ከዘርፉ የሚገኘውን ኢኮኖሚያዊ ጠቀሜታ ለማሳደግ 
ሁነቱ መልካም አጋጣሚ መሆኑን ጠቅሰዋል ሚኒስትር 
ዴኤታዋ።

ኢትዮጵያ የቀደምት ታሪክና የቅርስ እንዲሁም 
የአዳዲስ የመስህብ ስፍራዎች ባለቤት መሆኗን ጠቅሰው፤ 
በኩነቱ ለመሳተፍ የሚመጡ አፍሪካውያን መስህቦችን 
እንዲጎበኙ እንደሚሰራም ገልጸዋል።

በጋዜጣው ሪፖርተር

አዲስ አበባ፡- ለ12ኛ ክፍል ብሔራዊ ፈተና 
ዩኒቨርሲቲዎች ያደረጉት ዝግጅት አስደሳችና በቂ አቅም 
እንዳለን የሚያሳይ ነው ሲሉ የትምህርት ሚኒስትሩ ፕሮፌሰር 
ብርሃኑ ነጋ ተናገሩ።

ሚኒስትሩ የአዳማ ሳይንስና ቴክኖሎጂ ዩኒቨርሲቲ የ12ኛ 
ክፍል ብሔራዊ ፈተናን ለመስጠት ያደረገውን ዝግጅት 
ጎብኝተዋል።

ሚኒስትሩ በዚህ ወቅት እንደተናገሩት የጉብኝቱ 
ዓላማ ፈተናውን በደህንነት፣ ያለምንም የፈተና ስርቆትና 
ኩረጃ ለማካሄድ  የሚያስችሉ የቅድመ ዝግጅት ስራዎችን 
መመልከት ነው።

ለተማሪዎች በዩኒቨርሲቲ  ቆይታቸው ማደሪያዎቻቸውና 
መመገቢያቸው የተስተካከለ እንዲሆን እንደወላጅ ሃላፊነት 
ወስደን እየሰራን ነው  ብለዋል።

እስካሁን እየታየ ያለው ውጤትም  አስደሳች መሆኑን 
የተናገሩት ሚኒስትሩ ዩኒቨርሲቲዎችና የተለያዩ የመንግሥት 
ተቋማት እያደረጉት ያለው ጥረት ምን ያህል አቅም እንዳለ 
የሚያሳይና የሚያስመሰግን  መሆኑንም ጠቁመዋል።

ዝግጅቱ ፈተናውን በጥሩ ሁኔታ መስጠት 
እንደሚያስችል ጠቅሰው፤ ተማሪዎች ምንም አይነት ስጋት 
ሳይኖርባቸው ፈተናውን የሚወስዱበት ዝግጅት መጠናቀቁን 
ተናግረዋል።

በዩኒቨርሲቲው ገብተው ያሉ ተፈታኞች ፈተናውን 
ለመፈተን በሙሉ ሞራል ላይ መሆናቸውን መመልከታቸውን 
ገልጸዋል።

የምግብና የጤና አገልግሎት ዝግጅት በመልካም ሁኔታ 
መሰናዳቱን የገለጹት ሚኒስትሩ፤ ትምህርት ቤቶችና የየክልል 
ትምህርት ቢሮዎች፣ የፀጥታ አካላትን ጨምሮ ሁሉም 
ባለድርሻ አካላት አሁን በመላው ላለው ዝግጅት ሚናቸው 
የጎላ መሆኑን አስታውቀዋል።

የ12ኛ ክፍል መልቀቂያ ፈተና በዩኒቨርሲቲዎች 
መስጠታችን እንደ ሀገር ያለንን አቅም የፈተሽንበትና ማድረግ 
እንደሚቻል ራሳችንን የለካንበት ነው ሲሉም ተናግረዋል።

በዚህም ለፈተናዎች ደህንነት የተሻለ ስራ መሰራቱን 
ጠቅሰው፤ ከእንግዲህ የፈተና ውጤት ማግኘትና ማለፍ 
የሚቻለው በትጋትና በታታሪነት ብቻ ነው ብለዋል።

ከፌዴራል ጀምሮ የክልሎችና የአካባቢው የፀጥታ 
አካላትና መስተዳድሮች እንዲሁም ዩኒቨርሲቲዎች በፀጥታና 
ደህንነት ጉዳይ ላይ በጋራ እየሰሩ እንደሆነም ጠቁመዋል።

አሁን የሚሰጠው ፈተና የ2014 ዓ.ም ትምህርት ዘመን 
መሆኑን በማንሳት  በ2015 ዓ.ም የ12ኛ ክፍል ብሄራዊ 
ፈተናም በግንቦት ወር  እንደሚሰጥ ገልጸዋል።

ትምህርት ሚኒስቴር የ2014 ዓ.ም የ12ኛ ክፍል 
ብሔራዊ ፈተናን ከመስከረም 30 ቀን 2015 ዓ.ም ጀምሮ 
በዩኒቨርሲቲዎች ውስጥ እንደሚሰጥ በመጥቀስ ሁሉም 
የከፍተኛ ትምህርት ተቋማት ፈተናውን ለመስጠት 
የሚያስችላቸውን ዝግጅት እንዲያደርጉ መመሪያ ማስተላለፉ 
ይታወሳል።

ከዚህም በተጨማሪ ከመስከረም 28 እስከ ጥቅምት 17 
ቀን 2015 ዓ.ም በሁሉም የዩኒቨርሲቲ ጊቢ ውስጥ ምንም 
አይነት መደበኛ ተማሪ እንዳይገኝ እና ለፈተናዎች ማቆያ 
ቦታ እና የምግብ አቅርቦት ዝግጅት እንዲደረግም ትምህርት 
ሚኒስቴር ትእዛዝ ማስተላፉ ይታወቃል።

ከፈተና ደህንነት እና አቅርቦት ጋር በተያያዘ የፈተናውን 
አሰጣጥና ደህንነት የሚቆጣጠር በዩኒቨርሲቲ ፕሬዚዳንት 
የሚመራ ዋና ግብረ ሃይል እንዲሁም በየካምፓሶቹ 
ሃላፊ የሚመራ ንዑስ ግብረ ሃይል እንዲደራጅ አቅጣጫ 
ማስቀመጡ የሚታወስ ነው።

   ከመስከረም 30/2015 ጀምሮ ለሚሰጠው የ12ኛ ክፍል 
መልቀቂያ ፈተና ተማሪዎች ወደ ዩኒቨርሲቲ እየገቡ ሲሆን 
ከ975 ሺህ በላይ ተማሪዎች ፈተናውን ይወስዳሉ ተብሎ 
ይጠበቃል።

«ለ12ኛ ክፍል ብሔራዊ ፈተና 
የዩኒቨርሲቲዎች ዝግጅት በቂ 

አቅም እንዳለን የሚያሳይ ነው»

- ፕሮፌሰር ብርሃኑ ነጋ

ሞገስ ጸጋዬ

አዲስ አበባ፡- ከሰምና በለስን ጨምሮ አምስት 
ፋብሪካዎች ራሳቸውን ችለው እንዲደራጁ፣ የራሳቸው 
ቦርድ እንዲኖራቸውና ነጻ ሆነው እንዲወስኑ በማድረግ 
የስኳር ምርታማነትን ለማሳደግ እየተሰራ መሆኑን 
የኢትዮጵያ ስኳር ኢንዱስትሪ ግሩፕ አስታወቀ።

የኢትዮጵያ ስኳር ኢንዱስትሪ ግሩፕ ዋና ስራ 
አስፈጻሚ አቶ ወዮ ሮባ እንደገለጹት፤ የስኳር ምርትን ወደ 
ተሻለ ደረጃ ለማሳደግ በመንግሥት አቅጣጫ ተቀምጦ  
በርካታ ስራዎች እየተሰሩ ነው። የስኳር ፋብሪካዎች 
ራሳቸውን ችለው እንዲደራጁ ማድረግ አንዱ የሪፎርም 
አካል ነው። 

ከሰምና በለስን ጨምሮ አምስት ፋብሪካዎች ራሳቸውን 
ችለው እንዲደራጁ፣ የራሳቸው ቦርድ እንዲኖራቸውና  
ነጻ ሆነው የሚወስኑ በማድረግ በፋብሪካዎች መካከል 
የውድድር መንፈስ እንዲፈጠር ይደረጋል ያሉት አቶ ወዮ፤ 
ፋብሪካዎች በሰሩትና ባመረቱት ልክ ሰራተኞቻቸውን 
መጥቀም እንዲችል በማድረግ የምርት ውጤታማነት ላይ 
ሰፊ ስራ ይሰራል ብለዋል። 

የሚያጋጥሙ ችግሮችን በራሳቸው አቅም መፍታት 
እንዲችሉና  ራሳቸውን ችለው እንዲወጡ ማድረግ ትልቅ 
የሪፎርሙ አካል እንደሆነና ምርታማነትንም ለመጨመር 
እንደሚረዳ ጠቁመዋል።

የስኳር ፋብሪካዎችንና እርሻዎችን በማዘመን 
ከፍተኛው ውጤት እንዲያስገኙ ለማድረግ የአምስት 
ዓመት መሪ እቅድ ተዘጋጅቷል ያሉት ስራ አስፈጻሚው፤ 
መሪ እቅዱ የወንጂ ስኳር ፋብሪካ ያለበት የሸንኮራ አገዳ 

የስኳር ፋብሪካዎች ራሳቸውን ችለው እንዲደራጁ በማድረግ 
ምርታማነትን ለማሳደግ እየተሰራ ነው

ምርት ችግር ምንድን ነው የሚለውን አጥንቶ መፍትሔ 
እንደሚሰጥም ተናግረዋል።

እንደ አቶ ወዮ ገለጻ፣ በቀጣይ ዓመት ወንጂ ስኳር 
ፋብሪካ በእርሻና በአፈር ምርታማነት የት መድረስ 
እንዳለበት በእቅዱ ላይ ተቀምጧል። ከዚህ በፊት 
ከነበረው ጋር ሲነጻጸር አሁን ያለው የአገዳ ምርት 
ቀንሷል፤ ወደ ነበረበት ለመመለስ የመስኖ፣ የአገዳ ዘርና 
እንክብካቤው ምን ይመስላል የሚለውን በማመላከት 
ምርታማነትን ለማሳደግ እየተሰራ ነው።

እንደ ዋና ስራ አስፈጻሚ ማብራሪያ፤ የስኳር ምርትን 
ለማሳደግ በሁሉም የስኳር ፋብሪካዎች ጥገና ለማካሄድ 
እቅድ ተይዞ እየተሰራ ነው። እንዲሁም  የአምስት ዓመት 
ስትራቴጂክ እቅዱን መሰረት አድርገው  ከቀጣይ ሶስት 
ዓመታት በኋላ ትርፋማ የሚሆኑበትን የራሳቸውን 
እቅድ አዘጋጅተዋል። ሁሉም ፋብሪካዎች ከ2018 ዓ.ም 
በኋላ ለስኳር ልማት ፈንድ ሰጥተውም ወደ ትርፋማነት 
ተሸጋግረው ወደ ቀድሞ ስማቸው እንዲመለሱ ሰፊ ስራ 
እየተሰራ ነው። 

በ2017 ዓ.ም ትርፋማ የሚሆኑ ፋብሪካዎች 

ይኖራሉ ያሉት አቶ 
ወዮ፤  በምርምር ዙሪያ 
የአስር አመት መሪ 
እቅድ ተዘጋጅቶ ስኳር 
ፋብሪካዎችን ማገዝና 
መደገፍ በሚችል 
መልኩ ጸድቆ ወደ ስራ 
ተገብቷል ብለዋል። 
አመራሩና ባለሙያዎች 

ላይ ያለውን የእውቀትና የቴክኒክ ክፍተት መፍታት 
በሚቻልበት  መልኩ ወደ ስራ መገባቱንም ጠቁመዋል።

የስኳር፣ የአፈር፣ የፋብሪካና የእርሻ ምርታማነት 
ማሻሻል ሌላው የሪፎርሙ እቅድ ነው ያሉት ስራ 
አስፈጻሚው፤ ከሰው ኃይል አንጻር  በዘልማዳዊ አሰራር 
ሳይሆን ምን ያህል የሰው ኃይል አደረጃጀት ያስፈልጋል 
በማለት ቀልጣፋ ሰራተኞች ይመደባሉ ሲሉም 
ተናግረዋል።

በሁሉም ስኳር ፋብሪከዎች የቴክኖሎጂ፣ የእርሻ 
ስፋትና የሚጠቀሙት የመስኖ ሥርዓትን መሰረት ያደረገ 
አደረጃጀት ተሰርቶ እያለቀ በመሆኑ በቀጣይ የሰው 
ኃይል  ድልድል እንደሚደረግ አቶ ወዮ ጠቁመው፤  
ፋብሪካዎች ከምርትና ምርታማነት አልፈው በዓለም 
አቀፍ ደረጃ የተሻለ ኢንዱስትሪ እንዲሆኑ ከመንግሥት 
አቅጣጫ ወርዷል ብለዋል።  የተሻለ አቅምና ልምድ 
ያላቸው የስራ አመራር ቦርዶች ተመድበው ስራቸውን 
መስራት ጀምረዋል፤ በቀጣይ ጥቂት ዓመታት 
ውስጥ የስኳር ፋብሪካዎች አትራፊ ይሆናሉም  
ብለዋል።



አዲስ ዘመን   ዓርብ መስከረም 27 ቀን 2015 ዓ.ም ገጽ 3

ዜና

ሞገስ ጸጋዬ

አዲስ አበባ፡- ሳፋሪኮም ኢትዮጵያ የኢትዮጵያ 
የዲጂታል ኢኮኖሚ ግንባታ ላይ የራሱን አስተዋጽኦ 
ለማበርከት ከባለ ድርሻ  አካላት ጋር በቅንጅት እንደሚሰራ 
አስታወቀ። ሳፋሪኮም ኢትዮጵያ በአዲስ አበባ አገልግሎት 
መስጠት ጀምሯል።

የአገልግሎቱን መጀመር አሰመልክተው ለሚዲያ 
ጋዜጣዊ መግለጫ የሰጡት የሳፋሪኮም ኢትዮጵያ ዋና 
ሥራ አስፈጻሚ አንዋር ሳኡሳ፣ ሳፋሪኮም የኢትዮጵያ 
የዲጂታል ኢኮኖሚ ግንባታ ላይ የራሱን አስተዋጽኦ 
ለማበርከትና ተደራሽነቱን ለማስፋት ከሚመለከታቸው 
አካላት ጋር በቅንጅት እንደሚሰራ አስታውቀዋል።

እንደ ስራ አስፈጻሚው ገለጻ፤ ሳፋሪኮም ኢትዮጵያ  
በአዲስ አበባ አገልግሎት ለመጀመር መብቃቱና  አገራዊ 
አገልግሎት ማስጀመሪያ እንቅስቃሴ ላይ መሆኑን ሲገልጽ  
በከፍተኛ ደስታ ነው። የሳፋሪኮም ኢትዮጵያ በሁለገብ 
የቴሌኮም አገልግሎት መሠረት በከተማ የደንበኞች 
ሙከራዎቻችንን መስጠት ይቀጥላል። 

አቶ አንዋር፣ የሳፋሪኮም ኢትዮጵያ መለያ 
በተለጠፈባቸው መደብሮቻችንና ሱቆች ደንበኞች 
የስልክ ቁጥሮቻቸውን መምረጥ፣ ሲም ካርድ፣ አየር 
ሰዓት መግዛትና የደንበኞች ድጋፍ ማግኘት እንደሚችሉ 
ገልጸው፤ በአዲስ አበባ 07 ኔትወርክ ደንበኞች የ4G ዳታ፣ 
የድምፅ ጥሪና የጽሁፍ መልዕክት አገልግሎቶችን ከኢትዮ 
ቴሌኮም ደንበኞች ጋር የመለዋወጥ እድል እንዲኖራቸው 
ከማስቻሉም በላይ በተጨማሪ   ዓለም አቀፍ ጥሪዎችን 
ማድረግ ይችላሉ ብለዋል።

ሳፋሪኮም የኢትዮጵያን የዲጂታል ኢኮኖሚ 
ግንባታ ለማሳካት እንደሚሰራ አስታወቀ

«የሳፋሪኮም ኢትዮጵያ አገልግሎት መጀመር 
አይሲቲን የብልጽግና ጉዟችን ሞተር አድርገን 

የመንቀሳቀሳችን ማሳያ ነው»

ሁሉንም ኢትዮጵያውያን ለማገልገልና ለኢትዮጵያ 
ዲጂታል ትራንስፎርሜሽን ስኬታማነት  የበኩላቸውን 
አስተዋጽኦ ለማድረግ መዘጋጀታቸውን የተናገሩት ዋና 
ሥራ አስፈጻሚው፣ ቴክኖሎጂ ለመጪው ዲጂታል ጊዜ 
ብሎም የዲጂታል መፍትሔዎችን  በማቅረብና የሰዎች 
ኑሮ ለማሻሻል የሚኖረው አስተዋጽኦ የጎላ መሆኑን 
ገልጸዋል።  መንግሥት፣ ባለድርሻ አካላትና አጋር 
ድርጅቶች ላደረጉላቸው መጠነ ሰፊ ድጋፍም ከፍተኛ 
ምስጋና አቅርበዋል። 

የቮዳኮም ግሩም ዋና ሥራ አስፈጻሚ ሻሚል ጆሱብ 
በበኩላቸው፤ እያንዳንዱን ኢትዮጵያዊ ከዓለም አቀፉ 
ዲጂታል ኢኮኖሚ ጋር ለማገናኘት በሚደረገው ጥረት 

ሳፋሪኮም ትልቅ ድርሻ ይኖረዋል ብለዋል።
ሻሚል ጆሱብ፣ የኔትወርክ በሁሉም የኢትዮጵያ 

አካባቢዎች መገኘት ቴክኖሎጂውን በጤና፣ በትምህርት፣ 
በማኑፋክቸሪንግ፣ በግብርናና ፋይናንስ ዘርፎች 
በተገቢው በመጠቀም የመላ ኢትዮጵያውያንን ሕይወት 
በአዎንታዊ ሁኔታ እንደሚቀይር አክለው ገልጸዋል።

ሳፋሪኮም ኔትወርክ በአሁኑ ጊዜ አዲስ አበባን 
ጨምሮ በድሬዳዋ፣ ሐረር፣ ሐረማያ፣ አዳማ፣ ባህር 
ዳር፣ ቢሾፍቱ፣ ሞጆ፣ ደብረ ብርሃን፣ አወዳይና ጎንደር 
አገልግሎት መስጠት የጀመረ ሲሆን ፤ እስከ ሚያዝያ 2015 
ዓ.ም ድረስ ተጨማሪ 14 ከተሞችን እንደሚያዳርስም 
ታውቋል።

በጋዜጣው ሪፖርተር

አዲስ አበባ፡- የሳፋሪኮም ኢትዮጵያ አገልግሎት 
መጀመር ኢንፎርሜሽን ኮሙኒኬሽን ቴክኖሎጂን 
የብልጽግና ጉዟችን ሞተር አድርገን የመንቀሳቀሳችን ማሳያ 
ነው ሲሉ ጠቅላይ ሚኒስትር ዐቢይ አሕመድ ተናገሩ።  
የሳፋሪኮም ኢትዮጵያ በሀገር አቀፍ ደረጃ የኢንተርኔት 
አገልግሎት ማስጀመሪያ መርሐ ግብር በወዳጅነት 
አደባባይ ተካሂዷል።

በመርሐ ግብሩ ላይ ጠቅላይ ሚኒስትር ዐቢይ 
አሕመድ፣ የኬንያው ፕሬዚዳንት ዊሊያም ሩቶ ፣ 
የኩባንያው አመራሮች እና ጥሪ የተደረገላቸው እንግዶች 
ተገኝተዋል።

ጠቅላይ ሚኒስትር ዐቢይ አሕመድ በማስጀመሪያ 
መርሐ ግብሩ ላይ ባደረጉት ንግግር፥ የሳፋሪኮም 
ኢትዮጵያ አገልግሎት መጀመር ኢንፎርሜሽን 
ኮሙኒኬሽን ቴክኖሎጂን የብልጽግና ጉዞአችን ሞተር 
አድርገን የመንቀሳቀሳችን ማሳያ ነው ብለዋል። 

በ(+2517) ኮድ  አገልግሎት መስጠት የጀመረው 
ኩባንያው፤ ቀደም ሲል በድሬዳዋ፣ ባህርዳር፣ አወዳይ፣ 
ጎንደር ፣ሞጆ፣ ሐረር፣ አዳማ፣ ቢሾፍቱና ደብረ ብርሃን 
ከተሞች የኔትወርክ ሙከራ አገልግሎቱን መጀመሩ 
ይታወሳል።

ኩባንያው በአዲስ አበባ እና በአዳማ በ 100 ሚሊዮን 
ዶላር ወጪ የዳታ ማዕከል የገነባ ሲሆን፣ በዚህ ዓመት 
በሁለቱም ከተሞች ሁለት ተጨማሪ የዳታ ማዕከል 
እንደሚገነባ አስታውቋል። በቀጣይ አሥር ዓመታት 8 

-  ዐቢይ አሕመድ (ዶ/ር)
የኢፌዴሪ ጠቅላይ ሚኒስትር

ነጥብ 5 ቢሊዮን ዶላር በማፍሰስም የዘርፉን ተጠቃሚነት 
የማሻሻል ዕቅድ እንዳለውም አመልክቷል።

የኬንያው ፕሬዚዳንት ዊሊያም ሩቶ በበኩላቸው፤ 
የሳፋሪ ኮም በኢትዮጵያ አገልግሎት መጀመሩ ቀጠናዊ 
ትስስርን የሚያጠናክር መሆኑን ተናግረዋል።

በመድረኩ ላይ ለኩባንያው በሞባይል የገንዘብ 
ዝውውር እንዲያከናውን እንደተፈቀደ ይፋ የሆነ ሲሆን 
ይህንንም ተከትሎ የኬንያው ፕሬዚዳንት ዊልያም ሩቶ 
የኢትዮጵያ መንግሥት ለሳፋሪኮም የሞባይል ገንዘብ 
ዝውውር እንዲያደርግ በመፍቀዱ የተሰማቸውን ደስታ 

ገለጹ።
ፕሬዚዳንት ዊሊያም ሩቶ፥ “የኬንያ ሕዝብ ወደ 

ኢትዮጵያ ስመጣ ይህን እንዳስፈጽም የቤት ስራ ሰጥቶኝ 
ነበር፤ የኢትዮጵያ መንግሥት ይህን አገልግሎት በመፍቀዱ 
አመሰግናለሁ” ብለዋል። 

ሳፋሪኮም በኬንያ በኤም ፔሳ የገንዘብ አገልግሎት 
ያገኘውን ስኬት በኢትዮጵያ ለመድገም እንደሚሰራም 
አስታውቋል።

ኢትዮ ቴሌኮም ከዚህ ቀደም የቴሌ ብር አገልግሎት 
በማስጀመር ሚሊዮኖችን ተጠቃሚ ማድረጉ ይታወሳል።

ሞገስ ተስፋ 

አዲስ አበባ፡- የኢትዮጵያ ግብርና ምርምር 
ኢንስቲትዩት የቲማቲምና ሽንኩርት ምርታማነትን  
ለማሳደግ  በዘርፉ  ውጤታማ ከሆነችው ከደቡብ ኮሪያ 
ልምድ በመውሰድ እየሰራ መሆኑን የኢንስቲትዩቱ ዋና 
ዳሬክተር ፈቶ ኢሰሞ (ዶ/ር) ገለጹ። 

ዶክተር ፈቶ ኢሰሞ ለኢትዮጵያ ፕሬስ ድርጅት 
እንደገለጹት፣ ኢንስቲትዩቱ “በኮሪያ አፍሪካ የምግብና 
ግብርና ትብብር ፕሮጀክት”  አማካኝነት  በቲማቲም፣ 
ቃሪያ፣ ሽንኩርትና በቆሎ ምርቶች ኮሪያ ካስመዘገበችው 
ለውጥ ተሞክሮ በመውሰድ በኢትዮጵያ ውጤታማ 
ለማድረግ በትኩረት የተሰራ ነው። 

የደቡብ ኮሪያ አፍሪካ የምግብና ግብርና ትብብር 
በ16 የአፍሪካ አገራት የሚተገበር ፕሮጀክት ሲሆን ዋና 
ዓላማው  በአፍሪካ የምግብ ዋስትና ማረጋገጥ እና የደቡብ 
ኮሪያ አፍሪካ ወዳጅነት ማጠናከር ነው።

ደቡብ ኮሪያውያን  በቲማቲምና በሽንኩርት ላይ ላቅ 
ያለ ምርምር በማድረግና በምርታማነት የዳበረ ልምድ 
እንዳላቸው የተናገሩት ዶክተር ፈቶ፣ በዘርፉ ያላቸውን 
ልምድ ለኢትዮጵያን በማካፈል የሽንኩርትና የቲማቲም 
ምርት ውጤታማ ለማድረግ አብረው ለመስራት ስምምነት 
ማድረጋቸውን አስታውቀዋል።

በስምምነቱ መሰረት በየአራት ዓመቱ የሚራዘም  
ፕሮጀክት በመቅረጽ እየሰራበት መሆኑንም አክለው 
ገልጸዋል።  

ቃሪያ፣ ሽንኩርትና ቲማቲም በኢትዮጵያ ኢኮኖሚ  
እድገት ትልቅ ጠቀሜታ ያላቸው ናቸው ያሉት ዋና 
ዳይሬክተሩ፤ የገቢ ምንጭ በመሆን  በስራ  እድል ፈጠራ 
ረገድም  የጎላ አስተዋጽኦ እንዳላቸው ተናግረዋል። 

የምርምር ኢንስቲትዩት በፕሮጀክቱ በኩል የተለያዩ 
ቃሪያ፣ ሽንኩርትና ቲማቲም  ዝርያዎችን ከኮሪያ አምጥቶ 
በማላመድ ለአርሶ አደሩ ለማከፋፈል በምርምር የተደገፈ 
ስራ እየተሰራ መሆኑን የጠቀሱት ዋና ዳይሬክተሩ፣ 
ከዚያም አልፎ ደቡብ ኮሪያ በዘርፉ ውጤታማ የሆነችው 
ምን አይነት  የአመራረት ዘዴዎችን  እንደሆኑ  አስፈላጊው 
ልምድ ተወስዷል ብለዋል።

እንደ ዋና ዳይሬክተሩ ማብራሪያ፣ የምርምር ስራው 
አዳዲስ ዝርዎችን በማምጣት ከአፈሩ ጋር ለማላመድ 
ከሶስት እስከ 10 ዓመት ጊዜ ይፈጃል። መላመድ 
ከሚችሉት ብዙ አዳዲስ የቲማቲምና ሽንኩርት ዝርያዎች 
እስከአሁን 200 ለሚሆኑ አርሶ አደሮች የተከፋፈለ 
ሲሆን በ2015 ዓ.ም 400 ለሚሆኑ አርሶ አደሮች ተደራሽ 
ለማድረግ እየተሰራ ነው። 

የደቡብ ኮሪያ አየር ንብረትና የአፈር ሁኔታ ለማምረት 
አስቸጋሪ ቢሆንም አገሪቱ ቴክኖሎጂ በመጠቀም  ያለውን 
ችግር  ወደ መልካም እድል መቀየር መቻሏን ያመላከቱት 
ዶክተር ፈቶ ፣ ይህንን ምርጥ  የአመራረት ዘዴ ወደ 
ኢትዮጵያ በማምጣት    በሆለታ ግብርና ምርምር ማዕከል 
በሰሜን ሸዋ፣ ምዕራ ሸዋና አካባቢዎች ለብዙ አርሶ አደሮች 
ማሳየት መቻሉን አብራርተዋል።

በዘርፉ ውጤታማ የሚያደርጉ ተጨማሪ የምርምር 
ውጤቶች በሂደት ላይ መሆናቸውን  የጠቆሙት ዶክተር 
ፈቶ፤ ፕሮጀክቱን በሚፈለገው ልክ  ወደ ተግባር ለመቀየር 
የበጀት እጥረትና ዓለም አቀፉ የዋጋ ንረት ትልቅ ፈተና 
መሆናቸውን ጠቁመዋል። የታሰቡ ምርምሮችን በቀላሉ 
መስራት ባለመቻሉ ዝርያዎችን በተፈለገው መጠን 
ለማላመድ ፈታኝ  መሆኑን አክለው  ገልጸዋል።

ኢንስቲትዩቱ የቲማቲምና 
ሽንኩርት ምርታማነትን 
ለማሳደግ እየሰራ ነው

ስልክ - 011-1-26-43-39

ማከፋፈያ

የአዲስ ዘመን ምክትል ዋና አዘጋጆች 

 • ወርቁ ማሩ

 • ኃይሉ ሣህለድንግል

 • አልማዝ አያሌው

 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

ለረጅም ዘመናት ጉርብትናንና  አፍሪካዊ ማንነትን መሰረት ያደረገው   የኢትዮጵያና የኬንያ 
የረጅም ዓመታት ግንኙነት  የጋራ ተጠቃሚነትን መሰረት ባደረገ መልኩ  በወንድማማችነት   መንፈስና 
ከዚህ በሚመነጭ   መተሳሰብ  ረጅም ዘመን  ተጉዟል። በዚህም  ሀገራቱ  ያስመዘገቧቸው  ውጤቶች  
በአህጉሪቱም  ሆነ በዓለም አቀፍ ደረጃ  ከፍያለ  ዋጋ የሚሰጣቸው  ናቸው።

    በአንድ በኩል የሁለቱ ሀገራት  ሕዝቦችና መንግሥታት   ለጉርብትና  እና  ከዚህ ለሚመነጨው  
የመተሳሰብ መንፈስ  የሚሰጡት ከፍ ያለ ዋጋ  ፤ በሌላ  በኩል   አንዳቸው  ስለ ሌላኛው ነገዎች   
ያላቸው ተስፋ  ቀደም ባሉት አባቶቻቸው   የአስተሳሰብ መርሕ ላይ  /በፓን አፍሪካኒዝም/ የተመሰረተ  
መሆኑ  ለፈጠሩት  የተሻለ  ጉርብትና   አቅም እንደፈጠረላቸው ይታመናል።

   የሁለቱ ሀገራት  ሕዝቦች  ቀደምት  አባቶች  እኤአ  በ1960  በአህጉሪቱ  የፓን አፍሪካኒዝምን   
እንቅስቃሴን ከፍ ባለ ድምጽ  ከማሰማት   ባለፈ  ፤ ለአፍሪካ  መጻኢ  ተስፋ  የአፍሪካውያን  ሕብረት 
ከሁሉም በላይ  ወሳኝ መሆኑን  በማመን የአፍሪካ አንድነት ድርጅትን በማቋቋም  ሂደት  በግምባር 
ቀደምትነት ተጠቃሽ ናቸው። 

   አፍሪካውያንን  ከቅኝ ገዥዎች  የአገዛዝ ቀንበር  ለማላቀቅ  በተደረገው  እልህ አስጨራሽ  
ትግል ውስጥ ከፍ ያለ ተሳትፎ የነበራቸው፤  በዚህም  ታሪክ የሚዘክራቸው መሪዎች /ፕሬዚዳንት 
ጆሞ ኬንያታ  እና   ንጉሰ ነገሥት  ቀዳማዊ ኃይለ ሥላሴ/  የተገኙባቸው  ሀገራት ሕዝቦች በመሆንም   
የትልቅ ታሪክ  ተጋሪ ሕዝቦች   ናቸው።

   አፍሪካውያን  ነጻነታቸውንም ሆነ ከነጻነት በኋላ ያለውን መጻኢ ዕድላቸውን  በራሳቸው 
መፍጠር እንዲችሉ   ከሕብረት ውጪ አንዳች አማራጭ የላቸውም በሚል ፤ የአህጉሪቱ ሕዝቦች  ስለ 
ወንድማማችነትና ከዚህ ስለሚመነጭ አንድነት በስፋት በመስበክ  ስም ያተረፉ ባለ ተስፋና ባለ ራዕይ  

መሪዎችን አምጠው የወለዱ  ሕዝቦች  ናቸው።
    ከነጻነት ትግል ማግስትም   በብዙ መስዋዕትነት የተገኘውን ነጻነት  ትርጉም እንዲኖረው  

በተደረጉ  ዓለምአቀፍ ትግሎች የሁለቱ ሀገራት  ሕዝቦችና መንግሥታት ከአፍሪካዊ  ማንነታቸው 
እና ከዚህ  ከሚመነጨው   ስብዕናቸው በዓለም አቀፍ መድረኮች  ድምጻቸውን  ከፍ  አድርጎ  
በማሰማትም የሚታወቁ ናቸው።

  ሀገራቱ የውስጥ ችግሮች  በሚያጋጥሟቸው   ጊዜያትም ቢሆን  አንዳቸው በአንዳቸው ቦታ 
ራሳቸውን በማስቀመጥ ችግሮች በሰላም የሚፈቱባቸውን መንገዶች ከማመቻቸት ጀምሮ  ፤ የችግሮቹ  
የመፍትሄ አካል በመሆንም ጉርብትናቸው ከጉርብትና በላይ ትርጉም ያለው እንደሆነም በየጊዜው 
አሳይተዋል።

   በኢኮኖሚ  ፣ በጸጥታና ደህንነት  መስኮችም ተባብሮ በመስራት  የጥሩ ወዳጅነት  ተምሳሌት  
ከመሆን ባለፈ  የሀገራቱን ሕዝቦች የጋራ ተጠቃሚ ማድረግ ችለዋል። የአፍሪካ ቀንድ አካባቢን  የተረጋጋ 
እና ከጸጥታ ስጋት  ነጻ   በማድረግ  ሂደትም  የሁለቱ ሀገራት  መንግሥታት  በጋራ የሚሰሩዋቸው 
ሥራዎች   የችግሮችን   ስፋትና አቅም በመቀነስ   የጎላ አስተዋጽኦ እንዳላቸው ይታመናል።  

   በቅርቡ  በሀገሪቱ ታሪክ ውስጥ በኬንያውያን ምርጫ ወደ ስልጣን የመጡት ፕሬዚዳንት 
ዊሊያም ሩቶ ይህንን  በሁለቱ ሀገራት መካከል ረጅም ዘመን ያስቆጠረውን  ግንኙነት በአዲስ መንፈስ  
ወደ ላቀ የታሪክ ምእራፍ  ያሻግሩታል የሚል   እምነት  አለ። በምርጫ ማግስት ቅድሚያ ሰጥተው 
ወደ ኢትዮጵያ መምጣታቸውም ለዚህ አባባላችን ማረጋገጫ የሚሆን ነው።

    ኢትዮጵያና ኢትዮጵያውያን   ፕሬዚዳንት  ዊሊያም  ሩቶ  በአሁኑ ወቅት  በኢትዮጵያ  
እያደረጉት ያለው ጉብኝት እንደቀደሙት  አባቶቻችን አፍሪካዊ ማንነታችን    መሰረትና ተስፋ ባደረገ   
ወንድማማችነት ፤  የሁለቱን ሀገራት  ሕዝቦች  ነገዎቻችን ብሩህ የሚያደርጉ የአስተሳሰብ መሰረቶችን 
ለማዋቀር  የተሻለ ዕድል ይፈጥራል ብለው ያምናሉ። 

   በኢትዮጵያ  በሥልጣን ላይ ያለው የለውጥ  መንግሥት ለአፍሪካና ለአፍሪካዊነት ከሚሰጠው 
ከፍ ያለ ትርጉምና ከበሬታ አንጻር ፤ የክቡር ፕሬዚዳንት  ዊሊያም  ሩቶ  የኢትዮጵያ ጉብኝት ይህንኑ 
ታሳቢ ያደረገ  እንደሚሆንም የኢትዮጵያውያን ተስፋ  ትልቅ ነው ።  

   እንደቀደሙት አባቶቻችን የራሳችንን ዕጣ ፈንታ ለመወሰን ለምናደርገው እልህ  አስጨራሽ 
ትግል በአንድነትና  በወንድማማችነት መንፈስ ከመቆም ውጪ ሌላ አማራጭ የለንም፤ በአጠቃላይ 
የአባቶቻችን ልጆች ለመሆን ጊዜው አሁን ነው!  

የኢትዮ-ኬንያ ወዳጅነትን የበለጠ 
የሚያጠናክር ጉብኝት!

ሸማቹን ካልተገባ የዋጋ ግሽበት ለመታደግ   
ኃይለማርያም ወንድሙ

ከሸገር ዋና ዋና የንግድ ሥፍራዎች ውስጥ 
መርካቶ፤ፒያሳ ፣ቂርቆስ፣ ቦሌና መገናኛ ለሸማቾች 
ይጠቀሳሉ። ንግዱ የሚካሄደው በቀበሌ ቤቶች፣ ቀድሞ 
ኪቤአድ በምንለው በአሁኑ የመንግሥት ቤቶች ኤጀንሲ 
ቤቶች፣ በግል ሕንፃና ንግድ ቤት አከራይ ባለቤቶችና፤ 
የራሳቸውን ቤት ለንግድ በሚገለገሉ ሰዎች ነው።

ከላይ ያነሳናቸው የንግድ ቤት ዓይነቶች በዋናነት 
እንጥቀሳቸው እንጂ፤ ሌሎች ተለጣፊ ሱቆች፣ 
ተነጣፊ ሱቆችና ተንሳፋፊ ሱቆችም ማለቴ ሱቅ 
በደረቴዎች ይገኛሉ። በዚህ መልኩ የሚካሄዱ የንግድ 
እንቅስቃሴዎች በሰበብ አስባቡ ያለ በቂ ምክንያት 
በሚፈጥሩት የዋጋ ጭማሪ ከጊዜ ወደ ጊዜ የሸቀጣ 
ሸቀጥ ዋጋቸው የማይቀመስ እየሆነ መጥቷል። ይህ 
ሲሆን ደግሞ የዋጋ ንረቱና ንዝረቱ፣ ክፋቱና ክርፋቱ 
ቀድሞ የሚሰማቸው ሸማቾች ናቸው። 

ማዕከላዊ ስታቲስቲክስ ኤጀንሲ ባለፈው ዓመት 
መጋቢት ባወጣው ዘገባ በኢትዮጵያ ያለው የዋጋ 
ግሽበት ካለፈው ዓመት ተመሳሳይ ወር ጋር ሲነጻጸር 
በ34 ነጥብ 7 በመቶ ጭማሪ ማሳየቱን ገልጦ ነበር። 
የዋጋ ንረቱ መሠረታዊ ፍጆታ በሆኑት ለምግብነት 
በሚውሉት አትክልት እና ፍራፍሬ፣ ጥራጥሬ እና 
እህሎች፣ ቅመማ ቅመም እና ዘይት፣ ቅቤ እና ቡና ላይ 
ይፀናል።

አጠቃላይ በሆነው አተያይ  ነጋዴው ጥቂት ፤ 
ሸማቹ   ብዙ መሆኑን መናገር ለቀባሪው ማርዳት ነው። 
ዜጋው ሁሉ ሸማች ነው ማለት ይቻላል።ቢሆንም ግን 
የተሻለ ገቢ ያለው፤ የምርት ዋጋ ቢቆለል ባይቆለል 
ጉዳዩ አይደለም። ዝቅተኛ ገቢ ያለው ሰው ደግሞ 
ዋጋ በተቆለለ ቁጥር በሀሳብ ይሳቀቃል፤ ይጨነቃል። 
የአገራችን አብዛኛው ዜጋ ደግሞ ኖረ ከመባለውም  
በዝቅተኛ ገቢ የሚኖር ነው።

ከላይ እንደጠቀስነው ዜጋው ሁሉ ሸማች ነው ስንል፤ 
ነጋዴውን የት ደበቃችሁት? የሚሉን አይጠፉም። 
በአንድ ንግድ ቤት አልባሳት የሚሸጥ ሰው መደበኛ 
ሥራው ነጋዴ ቢሆንም፤ ምግብ ቤት ገብቶ ይመገባል፣ 

መጠጥ ቤት ገብቶ ይጠጣል፣ የቤት ቁሳቁስን ጨምሮ 
ሌሎች ነገሮችን ይገዛል፣ እህል ይሸምታል፤ ስለዚህ 
በተራው ሸማች የሚሆንበት መንገዱ ብዙ ነው።

የዋጋ ንረቱ የተለያዩ ምክንያቶች ይኑሩታል፤ 
ከውጭ የሚመጡ እቃዎች በዶላር ዋጋ ጭማሪና 
ሌሎች ምክንያቶች ዋጋቸው ይጨምራል። በዚህ 
ምክንያት ሸማቹ ላይ ዋጋ ይጨምራል፤ የግል ቤት 
(መኖሪያ ቤት በሉት የንግድ ቤት ሕንፃ አከራዮች) 
በሰበብ አስባቡ የኪራይ ዋጋ ይጨምራሉ። የኪራይ 
ዋጋ ሲጨምር የቁሳቁሶች መሸጫ እና የምግብ ቤቶች 
መስተንግዶ ዋጋ ጨምሮ ይጠብቃችኋል።

ዋጋ ሲጨምር ሁልጊዜ የሚገርመኝ ነገር አለ፤ 
ነጋዴው በሙሉ ተሰብስቦ በአንድ ድምፅ የወሰነ 
እስኪመስል ሁሉም ቦታ ብትሄዱ  ዋጋው ጨምሮ 
ይጠብቃችኋል። መቼም ነጋዴው በኪሣራ ይሥራ 
(ይነግድ) የሚል ጭፍን አመለካከት የሚኖረው የለም። 
ነገር ግን ነጋዴዎች ለዋጋ ጭማሪዎቻቸው አመክንዮ 
ሊኖራቸው ይገባል። ማትረፍ እንዳለባቸው እናምናለን፤ 
ሲያተርፉ ግን ከመጠን በላይ ከሆነ ማትረፍ ሳይሆን 
መዝረፍ ነው። የትርፍ ጣራ ወይም ኅዳግ ሊበጅለት 
ይገባል።

ነጋዴዎቻችን ማኅበራዊ ኃላፊነት(Social 
Responsibility) የሚባለውን  አያውቁትም ፤ መነገድን 
ብቻ አስበው የሚሠሩ ናቸው። ማኅበራዊ ኃላፊነት 
በመነገድ ውስጥ ማገልገል የሚባል ሰብዓዊ ትርፍ ነው። 
ሲነግዱ ቁ(ኪ)ሳዊ ትርፍን ብቻ ሳይሆን ሰብዓዊ ትርፍን 
ከግምት ማስገባት አለባቸው። ለብር ሲሠሩ ሲሮጡ 
ሸማቹን እየዘነጉ እየረገጡ መሆን የለበትም። ሰው 
ሲዘነጉት፤ ይጥላቸዋል ይረግጣቸዋል። ንግድ ቦታቸው 
እንደ እሳት አደጋ የመሳሰሉ ቢደርስበት ቅድሚያ 
ዜጋው ባቅሙ ይታደጋቸዋል።በገንዘብ እንዲቋቋሙ 
ይረዳቸዋል።

ነጋዴው ወጥቶ ነግዶ ወደ ቤቱ በሰላም የሚገባው 
የፀጥታ ኃይሎች ግዴታቸውን ስለሚወጡ ነው። 
ሸማቹ በንግዱ እየተማረረ ሁከት ቢፈጠር፤ በቅድሚያ 
የሚጎዳው ነጋዴው ነው። ነግዶ መግባት አይችልም፤ 
በሁከት ንግድ ቦታው ሊዘረፍ ሊቃጠል ሊወድም 

ይችላል። ማኅበራዊ ግዴታውን ከተወጣ ግን ዜጋው 
ንብረቱን ከዘራፊዎች ይጠብቅለታል።

 የውጭ አገር ነጋዴዎች ለአገራቸው ግብር 
እየገበሩ፤ ማኅበራዊ ግዴታቸውን ደግሞ በአግባቡ 
ይወጣሉ። የችግረኞችን ቤት በመሥራት፤ ለልጆቻቸው 
የትምህርት ቁሳቁስ በመግዛት፤ ወዘተ። የመርካቶና 
የሌላ ቦታ ነጋዴዎች ለአካባቢው ነዋሪዎች የወዳደቀ 
መኖሪያ ቤታቸውን በማደስና በመሥራት፤ መጸዳጃ 
ቤት በመገንባት ምንም የሠሩት የለም። 

በእድሮቻቸው መሥራት ይችላሉ፤ ግንዛቤም 
የሚሰጣቸው የለም፤ የክፍለ ከተማው አመራሮች 
ከቦሮ ወጥተው  ይሄን ማስተባበር ይችሉ ነበር። ለነገሩ 
እነሱም ግንዛቤ ያላቸው አይመስሉም፤ ወይም ማገነዘብ 
የሚጀምሩት ምርጫ ሲደርስ ነው። ይሄም ሁሉ ቀርቶ 
ግን ነጋዴው ዋጋውን እያናረ ሕዝቡን እያመረረ ባይሄድ 
ሸጋ ነው።  

 የግለሰቦችን ቤት የተከራዩ ነጋዴዎች የኪራይ 
ዋጋቸውም ውድ ስለሆነ የሚሸጡትን ዕቃ ውድ ሊሆን 
ይችላል። የንግድ ቦታዎችም ለዋጋ ንረት ወሳኝነት 
አላቸው፤ ቦሌ የሚነግዱ ዋጋቸው ውድ ሲሆን 
በተመጣጣኝ ዋጋ እገዛለሁ የሚል መገናኛ ቂርቆስ 
መርካቶ ኮልፌ ይሄዳል። 

ነገር ግን በራሳቸው ንግድ ቤት፣ በቀበሌ፣ 
በመንግሥት ቤቶች ተከይራተው የሚነግዱት ከግል 
አከራዮች ጋር ሲነፃፀር ለኪራይ  የሚያወጡት ኢምንት 
ነው። እናም በሰበብ አስባቡ ዋጋ ከሚጨምሩ ጋር 
እየተባበሩ ሸማቹን አያማሩ። 

ለሸማቹም የሚከራከርለት ማኅበር  የለም፤ ንግድ 
ምክር ቤትም በዚህ በኩል ከአስመጪዎችና ላኪዎች 
በመነጋገር ቢሠራ እላለሁ፤ በዚህ ላይ ካልሠራ፤ 
ለከበርቴው ነጋዴ ብቻ ሊቆም ነው? መንግሥትም 
በሚመለከታቸው አካላት በኩል ግዴታውን ይወጣ። 

መግለጫ መስጠት ብቻውን ግዴታ መወጣትን 
አያሳይም። ቢያንስ የቀበሌና የመንግሥት ቤት 
ተከይራተው የሚነግዱ የትርፍ ኅዳግ ይኑራቸው። 
ማኅበራዊ ቀውስ ሳይፈጠር ከወዲሁ የሚነግዱ ሸማቹን 
እንዳይጎዱ የሚደረግበት መንገድ ይመቻች።   

ዜና

ከ1ኛው ገፅ የዞረ

ከ1ኛው ገፅ የዞረ

ከ1ኛው ገፅ የዞረ ከ1ኛው ገፅ የዞረ

በክልሉ ሶስት ሚሊዮን የሚሆኑ ተማሪዎች 
ትምህርታቸውን በመከታተል ላይ ናቸው

ፋንታነሽ ክንዴ 

አዲስ አበባ፡- በ2015 የትምህርት ዘመን በደቡብ 
ብሔሮች፣ ብሔረሰቦች እና ሕዝቦች ክልል ሶስት 
ሚሊዮን የሚሆኑ ተማሪዎች ተመዝግበው ትምህርት 
በመከታተል ላይ መሆናቸውን የክልሉ ትምህርት ቢሮ 
አስታወቀ። የመማር ማስተማር ሂደቱ በተጠናከረ 
ሁኔታ መጀመሩንም አስታውቋል። 

የደቡብ ክልል ትምህርት ቢሮ ምክትል ኃላፊ አቶ 
ገለቦ ጎልቶም ለኢትዮጵያ ፕሬስ ድርጅት እንደገለጹት፤ 
ባለፈው በክረምት ወቅት ትምህርት ቤቶች ክፍት 
ሆነው የ2015 ትምህርት ዘመን የቅድመ ዝግጅት ሥራ 
ሲሠራ ቆይቷል። አሁን ላይም በሁሉም ትምህርት 
ቤቶች የ2015 ትምህርት ዘመን መማር ማስተማር 
ሂደት በተጠናከረ ሁኔታ ተጀምሯል ብለዋል።  

በዘንድሮው ዓመት በክልሉ ከሶስት ሚሊዮን 
888 ሺ በላይ ተማሪዎችን ለመመዝገብ ታቅዶ 
እንደነበር ያስታወሱት ምክትል ኃላፊው፤ እስካሁን 
ድረስ ሶስት ሚሊዮን የሚሆኑ ተማሪዎች ተመዝግበው 
ትምህርታቸውን በመከታተል ላይ ናቸው። ቀሪ 20 
በመቶ የሚሆኑ ተማሪዎች ወደ ትምህርት ገበታቸው  
እንዲመለሱ ለማድረግ በቅንጅት  እየተሠራ መሆኑን 
ጠቁመዋል።

ባለፈው ዓመት በተመረጡ 100 ትምህርት ቤቶች 
አዲሱ ሥርዓተ ትምህርት የሙከራ ትግበራ መደረጉን 
ጠቁመው፤ በ2015 የትምህርት ዘመን እስከ ስምንተኛ 
ክፍል ድረስ ሙሉ በሙሉ እንዲሁም በተመረጡ 
ትምህርት ቤቶች በ9ኛና 10ኛ ክፍል በሙከራ ደረጃ 
ተግባራዊ እየተደረገ መሆኑን አስረድተዋል።

ትምህርት ቤቶችን በክላስተር በማደራጀት አዲሱን 
ሥርዓተ ትምህርት ለመምህራን የማስተዋወቅ ሥራ 

ሲሠራ መቆየቱን ያመለከቱት አቶ ገለቦ፤ በዚህም 
መምህራን ሥርዓተ ትምህርቱን ተቀብለው ተግባራዊ 
ለማድረግ ከፍ ያለ ተነሳሽነት አሳይተዋል ብለዋል። 

አዲሱን ሥርዓት ትምህርት ለመተግበር 
በተደረገው ሂደት የመጻሕፍት አቅርቦት ተግዳሮት 
መሆኑን ጠቁመው፤ ይህ ደግሞ የትምህርት ጥራትን 
ለማረጋገጥ ለሚደረገው ጥረት እንቅፋት የሚፈጥር 
በመሆኑ ችግሩን ለማቃለል በሙከራ ደረጃ ከአንድ 
እስከ ስድስተኛ ክፍል ላሉ ተማሪዎች መጻሕፍቱን 
ለማዳረስና ቀሪዎችም ‹ሶፍት ኮፒ› እንዲጠቀሙ 
ለማድረግ ታቅዷል ብለዋል። 

በተለይ የ8ኛ ክፍል ተማሪዎች በአገር አቀፍ ደረጃ 
የሚሰጠው ፈተና ላይ ተወዳዳሪ ሆነው እንዲቀርቡ 
ለማድረግ መጻሕፍት ታትሞ እንዲደርሳቸው 
ለማድረግ ጥረት እየተደረገ መሆኑንም ጠቁመው፤ 
ሁሉም ባለድርሻ አካላት ትምህርት ቢሮው መጻሕፍትን 
አሳትሞ ለተማሪዎች ለማዳረስ እያደረገ ያለውን ጥረት 
እንዲደግፉ ጥሪ አቅርበዋል።

መምህራን ወላጆችንና ሌሎችንም ባለድርሻ 
አካላትን በአግባቡ በማሳተፍ አዲሱን ሥርዓት 
ትምህርት ተግባራዊ በማድረግ ለአገር ተስፋ የሚሆን 
መልካም ትውልድ ለማፍራት የተጣለባቸውን ኃላፊነት 
እንዲወጡም አቶ ገለቦ አሳስበዋል።

እና ኬንያ የጋራ ብልጽግናቸውን የሚያጎለብቱ አዲስ 
መስመሮችን እያበጁ መሆኑን ጠቁመዋል። 

በተለይም በቴክኖሎጂው ዘርፍ ግንኙነታቸውን 
የበለጠ ለማስፋት እና ለማጠናከር እየሠሩ መሆኑን 
የገለጹት ፕሬዚዳንቱ፣ ከጠቅላይ ሚኒስትር ዐቢይ 
አሕመድ ጋር የሁለትዮሽ ውይይት ማድረጋቸውን 
አስታውቀዋል።

ውይይቱም  በሁለቱ ሀገራት መካከል ያለውን የረጅም 
ጊዜ ግንኙነት የበለጠ ጠቃሚ ማድረግ በሚቻልበት እና 
ያላቸውን ቅርበት በመጠቀም የድንበር ንግድን ማሳደግ 
በሚቻልበት ሁኔታ ላይ ያተኮረ መሆኑን ገልጸዋል።

ጠቅላይ ሚኒስትር ዐቢይ አሕመድ እና ልዑካቸው 
በፕሬዚዳንት ዊሊያም ሩቶ ከሚመራው የኬንያ 
ሪፐብሊክ ልዑካን ቡድን ጋር የሁለትዮሽ ውይይት 
አድርገዋል። በኢትዮጵያ እና በኬንያ መካከል ያለውን 
ግንኙነት የበለጠ ማጠናከር እንደሚያስፈልግም መሪዎቹ 
ተናግረዋል።

ፕሬዚዳንቱ  በምስራቅ አፍሪካ ይፋዊ ጉብኝት ሲደርጉ 
ኢትዮጵያ  የመጀመሪያቸው ስትሆን የፕሬዚዳንቱ ይፋዊ 
የስራ ጉብኝት በኢትዮጵያና በኬንያ መካከል ያለውን 
የሁለትዮሽ ኢኮኖሚያዊና ዲፕሎማሲያዊ ግንኙነት 
ይበልጥ ያጠናክረዋል ተብሎ ይጠበቃል። 

የኬንያው ፕሬዚዳንት ዊልያም ሩቶ በቅርቡ በኬንያ 
በተደረገው ሀገራዊ ምርጫ ተፎካካሪያቸውን ራይላ 
ኦዲንጋን በማሸነፍ ሥልጣን መያዛቸው ይታወሳል። 

ኢትዮጵያና ኬንያ በኢኮኖሚ ረገድም ያላቸውን 
ግንኙነት ለማጠናከር ሁለቱን አገሮች የሚያገናኝ አገር 
አቋራጭ መንገድ መገንባታቸው ይታወቃል።

ፕሬዚዳንት ዊሊያም ሩቶ በቅርቡ የተመረቀውን 
የሳይንስ ሙዚየም  የጎበኙ ሲሆን በጉብኝቱ ላይ ጠቅላይ 
ሚኒስትር ዐቢይ አሕመድ፣  ምክትል ጠቅላይ ሚኒስትር 
እና የውጭ ጉዳይ ሚኒስትር ደመቀ መኮንን ጨምሮ 
ሌሎችም የሥራ ኃላፊዎች ተገኝተዋል።

የኢትዮጵያ እና የኬንያ ግንኙነት...

ድጋፍ እንደሚያደርጉ ዶክተር ጉቱ ገልፀው፣ 
አቅም ያላቸው ባንኮች የውጭ ሀገር ምንዛሪን 
በማምጣት ሀገሪቱ የምንዛሪ እጦት በአጭር 
ጊዜ ውስጥ መፍትሔ ሊያገኝ የሚችል መሆኑን 
አብራርተዋል። 

ከዚህ ቀደም የውጭ ሀገራት ባለሃብቶች 
ወደ ሀገር ውስጥ መጥተው መዋዕለ ንዋያቸውን 
ለማፍሰስ ከብድር ጋር ተያይዞ የሚስተዋሉ 
ማነቆዎችን በመፍታት ግዙፍ የሆኑ ፕሮጀክቶችን 
የማንቀሳቀስ እድል ሊፈጠር እንደሚችልም 
ጠቁመዋል።

እንደ ዶክተር ጉቱ ገለፃ፣ የሀገር ውስጥ ባንኮች 
ለማበደር አቅማቸው ውስን በመሆኑ ከውጭ 
ሀገር የሚመጡ ባንኮች የሀገር በቀል ባንኮች ላይ 
ተፅዕኖ ሊፈጥሩ ይችላሉ። ሆኖም ይህን ተፅዕኖ 
በተለያየ መንገድ መፍታት እንደሚቻልና የሀገር 
በቀል ባንኮች የአሠራር ዘዴዎቻቸውን በማዘመን 
ከወዲሁ ሊዘጋጁበት ይገባል ብለዋል።

ከሀገር ውጪ በሚመጡ ባንኮችን መንግሥት 
ሚናቸውን በሕግ በመለየትና በመደንገግ ውስን 
የሆኑ ተቋማት ላይ ተገድበው እንዲሠሩ ማድረግና 
የኢትዮጵያ ባንኮች ማከናወን የሚያዳግታቸው 
ጉዳዮች ላይ እንዲያተኩሩ ማድረግ እንደሚቻልም 
ጠቁመዋል።

የውጭ ሀገር ባንኮች ወደ ሀገር በሚገቡበት 

ወቅት ዜጎችን በቀጥታም ሆነ በተዘዋዋሪ መንገድ 
የሚጠቅሙ ናቸው። በተለይም የሀገር ውስጥ 
ባንኮች ተደራሽነታቸው እንዲሰፋ በማድረግ 
የገጠሩን የሀገሪቱን ክፍል በባንክ ተጠቃሚ 
ሊያደርጉ እድል ይከፍታል ብለዋል።

በአንፃሩ የውጭ ሀገራት ባንኮች ዘመኑ 
ያፈራቸውን የተለያዩ ቴክኖሎጂዎችን፣ ዘመናዊ 
አሠራሮችና እድሎችን ይዘው የሚመጡ በመሆኑ 
ዲጂታል ገበያውን አዘምነው የሚመጡ መሆኑን 
ተናግረዋል።

ዜጎች ቴክኖሎጂን የመተዋወቅ፣ ብድርን 
በቀላሉ የማግኘት፣ አዳዲስ የቢዝነስ አሠራር ውስጥ 
የመግባት እድሎች እንዲኖራቸው የማድረግ፣ 
ዜጎች ሀብቶቻቸውን ከሀገር ወደ ሀገር በቀላሉ 
የማንቀሳቀስ እንዲሁም የውጭ ሀገር ምንዛሪ 
በሚፈልግበት ወቀት በቀላሉ የሚያገኙበትን 
ሁኔታ ሊፈጥር እንደሚችል ገልፀዋል።

ባንኮቹ ግዙፍ ሀብት ይዘው የሚመጡ 
በመሆናቸው ጥቅማቸውና አገልግሎታቸው የዛኑ 
ያክል ግዙፍ እንደሚሆን ይጠበቃል። 

ከዚህ በፊት የሀገር ውስጥ ባንኮች ውድ በሆነ 
አገልግሎት የሚሰጡ በመሆኑ ከውጭ ሀገራት 
ሚመጡ ባንኮች በቅናሽ አገልግሎትና ዝቅተኛ 
የብድር መጠን የሚሰጡ በመሆኑ ዘርፉን ይበልጥ 
ተመራጭ ያደርገዋል ሲሉ ገልፀዋል።

የውጭ ሀገራት ባንኮች...

በከር ሃሊፋ ለኢትዮጵያ ፕሬስ ድርጀት እንደገለጹት፤ 
ክልሉ በመኸር እርሻ ከአንድ ነጥብ አንድ ሚሊዮን 
ሄክታር በላይ መሬት በማረስ 34 ሚሊዮን 326 ሺህ 
432 ኩንታል ምርት ለማምረት አቅዶ እየሠራ መሀኑን 
ተናግረዋል።

እስከ አሁን ድረስ በተሠራው ሥራ 706 ሺህ 442 
ሄክታር መሬት በዘር መሸፈኑን የጠቀሱት ኃላፊው፤ 
ከዚህም  21 ሚሊዮን 653 ሺህ 60 ነጥብ ሶስት ምርት 
እንደሚጠበቅ ገልጸዋል። አፈጻጸሙ ከባለፈው መኸር 
እርሻ ጋር ሲነጻጸር 51 በመቶ ጨምሯል ብለዋል። 

ምርትና ምርታማነትን ለመጨመር ከሚያስችሉ 
ግብዓቶች 150 ሺህ ኩንታል ማዳበሪያ ለመኸር እርሻ 
አርሶ አደሩ እጅ ደርሶ ጥቅም ላይ መዋሉን ኃላፊው 
ጠቅሰው፤ ምርት እና ምርታማነትን ለመጨመር 
የሚያስችሉ ተያያዥ የአካባቢ ጥበቃ እና አረንጓዴ አሻራ 
ሥራዎች በስፋት ተሠርተዋል ሲሉም ተናግረዋል። 

በ2014 ዓ.ም በአረንጓዴ አሻራ መርሐ ግብሩ 74 
ሚሊዮን ችግኞችን ለመትከል ታቅዶ 45 ሚሊዮን 
ችግኞች  መተከላቸውንም ገልጸዋል። 

እንደ ቢሮ ኃላፊው ገለጻ ክልሉ በፕላን ኮሚሽን 
ዕቅድ መሠረት በተያዘው በጀት ዓመት በበቆሎ እና 
የስንዴ ምርት መጨመር ትኩረት አድርጎ እየሠራ ነው። 
በዚህም መሠረት በመኸር እርሻው እስከ አሁን ያለው 
አፈጻጸም 183 ሺህ 112 ሄክታር መሬት በዘር ተሸፍኗል። 
በዘር ከተሸፈነዉ መሬት 11 ሚሊዮን ኩንታል በቆሎ 
ምርት እንደሚጠበቅ ጠቅሰው በበጋ መስኖ 30 ሺህ 
ሄክታር ለማልማት መታቀዱን ገልጸዋል። 

በተመሳሳይ በመኸር ስንዴ 10 ሺህ 500 ሄክታር 
በዘር ለመሸፈን ታቅዶ 8 ሺህ 622 ሄክታር በዘር 
ተሸፍኗል። በበጋ መስኖ 11 ሺህ ሄክታር ስንዴ ለማረስ 
ታቅዷል። ዕቅዶቹን ለማሳካት ምርጥ ዘር እና የማዳበሪያ 
ዝግጅት ተደርጓል። 

ከግብዓት አቅርቦት አንጻር በክልሉ የዩሪያ ማዳበሪያ 
እጥረት ማጋጠሙን የጠቆሙት ኃላፊው፤ በክልሉ 
ከሚቀርቡት ለመስኖ ሥራ አስፈላጊ ከሆኑ ግብዓቶች 
በተጨማሪ የፌዴራል መንግሥት ጄኔሬተሮችን 
እንደሚሰጣቸው ታሳቢ በማድረግ እየሠሩ መሆኑን 
ጠቁመዋል።

ይህንን ዕቅድ ለማሳካት የክልሉ አርሶ አደሮች 
እና ወጣቶች በተሰጣቸው የሥራ ኃላፊነት መሠረት 
የበኩላቸውን አስተዋጽዖ እንዲያበረክቱም ጥሪ 
አቅርበዋል።

በክልሉ በመኸር...

በመርሀ-ግብሩ ላይ ከንቲባ አዳነች አቤቤ 
እንደተናገሩት፣ ከተማ አስተዳደሩ ታላላቅ 
ፕሮጀክቶችን ተግባራዊ በማድረግ የከተማዋን 
ገጽታ ለመቀየርና ከተማዋን በዓለም አቀፍ ደረጃ 
ተወዳዳሪ ለማድረግ በ2015 ዓ.ም የሕዝቡን 
የልማት ጥያቄዎች መመለስ የሚያስችሉ ሜጋ 
ፕሮጀክቶችን ነድፎ ወደ ተግባር እያስገባ 
ይገኛል።

የግንባታ  ስምምነት ውል በትናንትናው 
ዕለት የተከናወነላቸው ሁለት ታላላቅ 
ፕሮጀክቶችም 

ከስድስት ቢሊዮን ብር በላይ በሆነ ወጪ 
በለሚ ኩራና ፤ በኮልፌ ቀራንዮ ክፍለ ከተማ 
የሚገነቡት የግብርና ምርቶች መሸጫ ማዕከላትን 
ጨምሮ አንድ ነጥብ አምስት ቢሊዮን ብር በሆነ 
ወጪ የሚገነባው የዘውዲቱ ሆስፒታል ማስፋፍያ የB+G+8 
ፕሮጀክት ግንባታዎች እንደሆኑም ተናግረዋል።

ከንቲባዋ በምዕራብና በምስራቅ በር ለሚገነቡ ሦስት የግብርና 
ምርቶች መሸጫ ማዕከላት ከተማ አስተዳደሩ ስድስት ነጥብ አንድ 
ቢሊዮን ብር ወጪ እንደሚያደርግ ገልጸው፣ እስካሁን  ግዙፍ 
የግብርና ምርቶች መሸጫ ማዕከል ባለመኖሩ ማዕከላቱ አገልግሎት 
መስጠት ሲጀምሩ የሚያበረክቱት አስተዋጽኦ የላቀ መሆኑን 
ጠቁመዋል። እነዚሁ የገበያ ማዕከላት የግብርና ውጤቶችን 
በወቅቱ በማቅረብና የአቅርቦት ችግር እንዳይፈጠር በማድረግ 
የከተማውን ነዋሪ ከኑሮ ውድነት ጫና መታደግ ያስችላሉ ያሉት 
ከንቲባዋ፣ አምራቹም ምርቱን በማቅረብ ተጠቃሚ እንደሚሆንም 

ገልጸዋል። የገበያ ማዕከላቱ ተጠናቅቀው አገልግሎት መስጠት 
ሲጀምሩ ለ30 ሺህ ሰዎች የስራ ዕድል እንደሚፈጥሩም አክለው 
አስታውቀዋል።

የሆስፒታል ማስፋፊያ ስራው ግዙፍና ከተማዋን የጤና 
ቱሪዝም ማዕከል የማድረግ ዕቅድ አካል መሆኑን የጠቀሱት ከንቲባ 
አዳነች አቤቤ፣ የታሪካዊውና የጥንታዊው የዘውዲቱ ሆስፒታል 
ማስፋፊያ ፕሮጀክት ሲጠናቀቅ የሆስፒታሉን ሕሙማንን 
የመቀበልና የማከም አቅም ከፍ እንደሚያደርገው ገልጸዋል።

ፕሮጀክቶቹን ለመገንባት ውል የወሰዱት ሁለት ኩባንያዎች 
በበኩላቸው ፕሮጀክቶቹ ለሕዝብ ካላቸው ፋይዳ አንጻር ግዙፍ 
በመሆናቸው የሚያጋጥሙ ችግሮችን በመሻገር በተያዘላቸው 
የጊዜ ሰሌዳ ለማጠናቀቅ እንደሚሰሩ ገልጸዋል።

ከተማ አስተዳደሩ...

   የግምባታ ፊርማ ሥነ-ሥርዓት

ሀገርኛ
ማህበራዊ

ግርማ መንግሥቴ

ርእሳችን ገራገር ቢጤ መሆኑ ያስታውቅበታል። 
በአንባቢያን ዘንድ ”ድሮስ ሀበሻና እስልምና ምን 
አለያያቸውና ነው እንደ አዲስ …” የሚል ስሜትን ሊያጭር 
ይችልም ይሆናል። ግን አይደለም። ሀበሻና እስልምናን 
በተመለከተ ከምናውቃቸው የማናውቃቸው፤ ካየናቸው 
ያላየናቸው፤ ከሰማናቸው ያልሰማናቸው …. የሚበልጡ 
እንደ መሆናቸው መጠን፣ ርእሳችን  ገራገርነቱን እንደ 
ያዘ ሆኖ አሳዋቂነቱንም ያካተተ ነው ተብሎ (በጸሐፊው) 
ይታሰባል።

የዚህ ጽሑፍ መነሻ ዐቢይ ምክንያት ነገ የሚከበረው 
የመውሊድ በዓል ሲሆን፤ በእሱም አማካይነት የሐበሻን 
እና የእስልምናን የጊዜ ፈተናን ያለፈ፣ የማይፈታ ቁርኝት፤ 
እንዲሁም ለአጠቃላይ እስልምና ኃይማኖት እዚህ ደረጃ 
መድረስ የሐበሻን እና ሐበሾችን ሚናና ድርሻ በጨረፍታም 
ቢሆን (አንባቢያን ገፍተው ይሄዱበታል ከሚል ታሳቢ) 
ለመቃኘት መሞከር ነው።

ይህንን ስናደርግ፣ ከፈረሱ አፍ እንደሚገባው፣ 
ምንጮችን ተጠቅመን ሲሆን፣ ምንጮቻችንም በእኛው፣ 
ከእኛው ለእኛው የተበረከቱና አንቱታን ያተረፉ ናቸው 
በሚል መተማመን ነው።

በዚህ ሂደት ውስጥ ምናልባት ጽሑፋችን ለርእሱ 
ከመገዛት ባለፈ ስለ በአሉ ዝግጅትና አከባበር ብዙ የሚለው 
ላይኖር ቢችል አንባቢያንንም ሆነ ምእመናንን ይቅርታ 
እየጠየቅን፣ በአሉን በተመለከተ ጋዜጣችን በተለያዩ 
አምዶቹ ሽፋን እየሰጠና የሚሰጥም መሆኑን በመጠቆም 
ነው።

ይህ ጸሐፊ እስከሚያውቀው ድረስ በራቸውን 
ለሚዲያ ክፍት አድርገው ያላቸውን ከሚወረውሩ ሰዎች 
አንዱ ፕሮፌሰር አደም ካሚል ፋሪስ ናቸው። ሁሌም 
በራቸው ክፍት ነው፤ ሁሌም ኢትዮጵያንና እስልምናን 
አስተሳስረው እንደ ገለፁ ነው፤ ሁሌም በእስልምና ታሪክ 
ውስጥ ኢትዮጵያን (ሐበሻ)ንና ሐበሾችን ያህል ከፍ 
ብሎ የሚታይ አለመኖሩን እንደ ተናገሩ ነው፤ ሁሌም 
ኢትዮጵያዊያን ሙስሊሞች ይህንን የኢትዮጵያን እውነታ 
ድምፃቸውን ከፍ አድርገው እንዲናገሩና እንዲያስተምሩ 
እንደ መከሩና አሳሰቡ ናቸው፤ እንዲመኩበትም ጭምር 
እየመከሩ ይገኛሉ። 

በአባይ ጉዳይ ላይ ብቻ ከ40 ዓመታት በላይ የዘለቀ 
የጥናትና ምርምር ልምድና መረጃ ያላቸው፤ የአረቡን ዓለም 
ስነልቦና ጭምር ጥንቅቅ አድርገው የሚያውቁት እኝህ 
ምሁር ከአንባቢና አድማጭ ጋር የቀረበ ግንኙነት ያላቸው 
በመሆኑ የእሳቸውን ስራ ለዛሬ ይዘን ቀርበናል። በዚሁ 
አማካኝነትም፣ በብዙዎቻችን ብዙም ያልታወቁ የሐበሻና 
ሐበሾችን፤ በአጠቃላይም የአፍሪካና አፍሪካዊያንን ሚና፣ 
ተግባርና ለእስልምና ኃይማኖት መሰረት መጣል ያደረጉትን 
አስተዋፅኦ፤ የከፈሉትን መስዋእትነት … እንመለከታለን።

ፕሮፌሰር አደም ካሚል ፋሪስ ከደራሲነታቸው ባለፈ 
በተመራማሪነትና ሀሳብ አፍላቂነታቸውም ይታወቃሉ። 
ከዚህ ሁሉ በተጨማሪ፣ ”ሐበሾች በነብዩ (ሰ.ዐ.ወ) ዙሪያ፣ 
ቁጥር 2፣ መጽሐፍ አንድ”፤ እንዲሁም፣ ”የሀበሾች አሻራ 
በእስልምና፣ ቁጥር 3፣ መጽሐፍ ሁለት” በሚል ርእስ 
የተዘጋጀ (ሁለቱም በአንድ ጥራእዝ)፣ የተለያዩ ክፍሎች 
ያሉትና በ2008 ዓ.ም ለንባብ የበቃ መጽሐፍ አላቸው።

በእውነቱ፣ መጽሐፉ፣ በተለይ ለIslamic Literature 
ኮርስ ተገቢ ማስተማሪያ ለመሆን ሙሉ አቅም ያለው ስራ 
ነው። ከአጋዥነትም ባለፈ ማስተማሪያነትን የሚመጥን 
ቁንጮ ስራ ነው እያልን ነውና የዚህች ቅንጫቢ ጽሑፍ 
ምንጭም ሆነ መሰረት ይኸው መጽሐፍ መሆኑን በመግለፅ 
እንቀጥል።

ደራሲ አደም ካሚል ፋሪስ መጽሐፉን ሲያዘጋጁ 
ደም ከመስጠት ያልተናነሰ ጥንቃቄ እንዳደረጉ ከስራው 
መረዳት ይቻላል። እውነቱን ለማስረዳት ረጅም ርቀት እንደ 
ሄዱም ድካማቸው ይናገራል። ርእሰ ጉዳዩንም በጥልቀት 
መዳሰሳቸው የመረጃ ቁፋሯቸውና አቆፋፈራቸው 
ያመለክታል። ወሰናቸው ከዚህ መለስ አለመሆኑም 
የልፋታቸው፣ የፍላጎታቸው፣ የመረዳታቸው ልክ፣ 
የእምነታቸው ከፍታ፣ የሰብአዊነታቸው ስሱነት፣ የቋንቋ 
ክሂላቸው … ማሳያ ነው። በግጭት አፈታትና አገራዊ 
መግባባት ላይም በብዙ ያሰቡበት ስለመሆኑ መጠራጠርም 
ሆነ መከራከር አይቻልም። ማንነትን ማሳወቅ ላይ ቆርጠው 
የተነሱ መሆናቸውም ሌላው በመጽሐፉ ውስጥ በግልፅ 
የሚንፀባረቅ የደራሲው የደራሲነት አላማ ነው።

ገና ከመነሻው ሁለቱን (ክርስትናን እና እስልምና) 

ሐበሻና እስልምና፤ ከመሰረቱ እስከ አለንበቱ

ኃይማኖቶች በማስተሳሰር (ዮሀንስ ወንጌል ም.15፣ ቁ.26ን 
በመጥቀስ) የሚጀምሩት (ገፅ 18ን ይመልከቱ) አደም 
ካሚል ”ለመሆኑ ይህንን ያህል ያወራንለት ስራ ምን ምን 
ጉዳዮችን ይዟል?” የሚል ጥያቄ ብናነሳ ትክክል ነን። 

እርግጥ ነው፣ ደራሲው የዮሀንስ ወንጌል ም.15፣ ቁ.26ን 
በመጥቀስ ብዙዎቻችን ያልተገነዘብነውን፣ እስከዛሬም 
እስከ መኖሩ እንኳን ልብ ያላልነውን፣ ያልተረዳነውን … 
እውነት ያሳዩናል፣ ያስረዱናል። አንዱ በአንዱ ውስጥ 
ህያው መሆኑንም ያስገነዝቡናል። ይህ አንዱ ፍሬ ነገራቸው 
ብቻ እንጂ ሁሉንም አይደለምና ወደ ሌሎቹ እንሂድ።

ደራሲ አደም ከላይ በጠቀስናቸው ርእሶቻቸው ዙሪያ 
ያላሉት፤ ያልጠቀሱትና ያላብራሩት ርእሰ ጉዳይ የለም፤ 
በስራዎቻቸው ውስጥ የሐበሻ (ኢትዮጵያ)፣ ሐበሾች እና 
እንደ አህጉር አፍሪካ … ሚናና አስተዋፅኦ (ለምሳሌ ከገጽ 
52 እስከ 60 ያለውንና ”ሐበሾች በነብዩ ዙሪያ” በሚል 
ርእስ የሰፈረውን) መመልከት ይቻላል) ተዘርዝሯል፤ 
የሐበሾች ማንነት ከተግባርና ሥነምግባራቸው ጭምር 
በግልፅና በማያሻማ ቋንቋ ሰፍሯል። ቀደምትነታቸው፣ 
ሶስቱን (አይሁድ፣ ክርስትና እና እስልምና) ትላልቅ 
ኃይማኖቶች ከማንም በፊት አስቀድመው ማቀበላቸው፤ 
ይህም ለእስልምና ኃይማኖት ምቹ ሁኔታን እንደ ፈጠረ 
… ምንም ሳይቀር፣ ከቁርአን በተወሰዱ ጥቅሶች ተደግፎ 
ሰፍሯል።

በመጽሐፉ መሰረት ነብዩንና እስልምናን ለማጥፋት 
የተነሱ ጠላቶችን በመከላከል እስከ መስዋእትነት 
የከፈሉና የጂሀድን (ገፅ 61) የኻዳሚነትን ክብር (ገፅ 
63) ያገኙ ሐበሾች ናቸው። ነብዩ ከተቃራኒ ወገኖቻቸው 
ጋር በገጠሙት ከባድ ጦርነት ቀዳሚ መስዋእትነትን 
የከፈሉት ሐበሾች ሲሆኑ፣ ዝርዝራቸውና በነብዩና ቁርአን 
የተሰጣቸውም ልዩ ክብር በግልፅ ሰፍሯል (ከገፅ 74 እስከ 
101፣ 121 እና ሌሎችንም  ይመልከቱ)። 

በእስልምና  እምነትና ኃይማኖተኞች ዘንድም ያላቸው 
የክብር ቦታ በስምና በመረጃ ተደግፎ ቀርቧል። ከሁሉም 
በላይ አላህ (ሱወ) ለሐበሾች የለገሳቸው ክብርም 1፣ 2 … 
ተብሎ የተዘረዘረ ሲሆን፤ እስከ 27ኛ ድረስ የዘለቀ ማስረጃ 
ቀርቧል (ከገፅ 121 እስከ 124 ተመልከት)፤ በ”ሐበሾችን 
በማሞገስ የወረዱ የቁርአን አንቀፆች”፣ በ”ስለ ኃበሾች 
በነብዩ ሙሀመድ (ሰዐወ) የተነገሩ ሀዲሶች”ና ተከታዮቹ 
ርእሶች ስርም የሰፈረውን አንብብ)።

ሐበሾች የነብዩ (ሰዐወ)ን ዓለም አቀፋዊ (ለሰው ልጅ 
ሁሉ) የተላለፈን ጥሪ በመቀበልና ከጎናቸው በመሆን 
ቀዳሚዎቹ ሐበሾች ሲሆኑ ይህም በገጽ 68 እና 69 ላይ 
በመረጃና ማስረጃ ተደግፎ ቀርቧል። 

ገና ከህፃንነታቸው ጀምሮ ነብዩን በማዕቀፍ፣ በማዘል፣ 
በማጥባት እና በመንከባከብ ለቁም ነገር ያበቃቸው፤ 
የእናትነት ኃላፊነትን የተወጣችው … ሐበሻዊቷ ኡሙ 
አይመን (ረዐ) ታሪክም ”ኡሙ አይመን (በረካ አል ሐበሺያ) 
(ረዐ)” በሚል ርእስ ስር ከነምስጢራቱ ለንባብ በቅቷል (ገጽ 
106 እና ሌሎችንም ይመለከቷል)።

እስልምናን ለማዳን፣ ለመጠበቅና ለማስፋፋት ሐበሾች 
የከፈሉት መስዋእትነት ቀላል አይደለም። ከማንም በፊት 
ተገኝተው ከሁሉም በፊት መስዋእት ሆነው ለዛሬው 
እስልምና እዚህ መድረስ ዋጋ ከፍለዋል፤ ይህንንም 
በመጽሐፉ ገፆች (ለምሳሌ ከ145 እስከ 152 - ዋቢ 
መዘርዝሮችን ሳይጨምር ”ቁጥር 2፣ መጽሐፍ አንድ”ም 

የሚያልቀው በዚሁ ነው።) ላይ መመልከት ይቻላል።
የእስልምና ሰራዊት አድማሱን ለማስፋት 

በሚንቀሳቀስበት ጊዜ ለሰራዊቱም ሆነ ለሚገቡት አማኞች 
እስልምና ኃይማኖትን በስፋት የሚያስተምሩ ኡለማዎች 
ከሰራዊቱ ጋር አብረው ይዘምቱ ነበር። በየጊዜውም የነበሩት 
የሙስሊሙ ህብረተሰብ መሪዎች ለማስታወቂያና የቅስቀሳ 
ስራ በዘመናችን እንዳሉት የሚዲያ ባለሙያዎች አይነት 
ያስፈልጓቸው ነበር። በተለይ ቁርአንና ሀዲስን መዘገብ፣ 
መጠበቅ፣ መንከባከብ፣ የአመጣጡንና አወራረዱን ታሪክ 
ማስተማር ያስፈልግ ነበር። ይህንን ሁኔታ በቅርቡ ሆኖ 
መከታተል የሚገባው አካል የሚያስፈልግበት ጊዜም 
ነበር። … በመሆኑም በነብዩ ዙሪያ የነበሩት ሐበሾች 
ለእነዚህ አቢይ ጉዳዮች በጊዜው አስፈላጊና ብቁ ሆነው 
(ቁጥር 3፣ መጽሐፍ ሁለት፣ ገፅ 5 እስከ 6) በመገኘት 
ለእስልምና ኃይማኖት መስፋፋት በከፍተኛ ደረጃ 
ሀላፊነታቸውን ተወጥተዋል። አዲሱ ትውልድ በእስልምና 
እውቀት እንዲበለፅግና ከጥርጣሬ ነፃ እንዲሆን ሳይታክቱ 
ሰርተዋል። ተሳክቶላቸዋልም። 

”የሀዲስ ሕግና ደንብ በአግባቡ በምእመናን ይታወቅ፣ 
መሰረቱን ይጥልና ተግባራዊ ይሆን ዘንድ ሐበሻ እንደ 
ሀገር፣ ንጉሥስ አስሃማ (ነጃሺ) እንደ ንጉሥና ሐበሾች እንደ 
ዜጋ ብዙ መስዋእትነት ከፍለዋል።” (ተመሳሳይ፣ ገጽ 8)

የሙስሊሙ አድማስ በመስፋቱ በተገኘው ከፍተኛ ገቢ 
መሪዎቹና ተከታዮቻቸው መንፈሳዊውን ፈር በመልቀቅ 
አለማዊ ምቾትና ድሎትን ማዘውተር በመጀመራቸው 
በሙስሊም መሪዎች መካከል አለማዊ የስልጣን ሽኩቻ 
ተከስቶ ነበር። ይህ ሁኔታ ነብዩ ሙሀመድ (ሰዐወ) እና 
የቅርብ ተከታዮቻቸው ሲከተሉት ከነበረው አካሄድ የወጣ 
በመሆኑ ይህንን ለማስተካከል ሱፍያ የሚባለውን መሰረተ 
ሀሳብ በማፍለቅ ማስተማር የጀመሩት የዘር ሀረጋቸው 
ከሐበሻ የሆኑ የኢስላም ምሁራን ይገኙበታል (ቁጥር 
3፣ መጽሐፍ ሁለት፣ ገጽ 39) ተብሎ ከመገለፁም በላይ 
ከተወላጆቹም መካከል ለማሳያ ያህል የተወሰኑት ስማቸው 
ተዘርዝሯል።

ነብዩንና እስልምናን ለማጥፋት የተነሱ ምእራባውያንን 
በመከላከል በኩል የሐበሻች ሚና (ከገጽ 61 ጀምሮ)፤ የነብዩ 
ሙሀመድ የቅርብ አገልጋይ በመሆን የተወጡትን ሀላፊነት 
(ከገጽ 63 ጀምሮ) … ወዘተርፈ በመጽሐፉ (በተለይም፣ 
በቁጥር 2 ላይ)  በሚገባ ቀርቧል። በተለይ በ13ኛውና 
በ14ኛው ክፍለ ዘመን የምእራቡ አለም በነብዩ እና እስልምና 
ኃይማኖት ላይ ያነጣጠረውን ጦርነት በመቀልበስ በኩል፤ 
በነብዩ ላይ የተከፈተውን ከፍተኛ ዘመቻ በማክሸፍ፤ 
የሙስሊሙን አንድነትና ክልል ለማፈራረስ ያደረጉትን 
ሙከራ በማኮላሸት  … በኩል ሐበሾች የተጫወቱት 
ሚና ከፍተኛ እደነበር (ቁጥር 3፣ መጽሐፍ ሁለት፣ ገጽ 
8 ላይ) በማስረጃ ተደግፎ የቀረበ ሲሆን፤ የምእራቡ 
አለም ምሁራንም በእስልምና ኃይማኖት ጉዳይ ለሁለት 
መከፈላቸውን፤ ምሁራኑ ከነበሯቸውና ሲያራምዷቸው 
ከነበሩት አስተሳሰቦች መካከል የተናገሩትንም ማሳያ ይሆን 
ዘንድ በስፋት (እስከ ገጽ 18 ድረስ) ቀርቧል። 

በዚሁ መጽሐፍ ከአረቡ አለም ጋር ለነበረው የሕዝብ 
ለሕዝብ ግንኙነት የሐበሻ (ኢትዮጵያ) ስልጣኔና የንግድ 
ስርአት፤ እንዲሁም የተፈጥሮ ሀብቷና (ለምሳሌ የውሃ 
ሀብቷ)፣ ነባርና ቀዳሚ ታሪኳ … በአጠቃላይ፣ የሐበሾች 
አስተዋፅኦ ቀላል እንዳልነበረ የተገለፀ ሲሆን፤ የሐበሾችንና  

የአረቦችን ፍልሰት (አንዱ ወደ አንዱ) በተመለከተም 
ተገቢው ስፈራ ተሰጥቶት ይገኛል። 

ከእምነቱ ተከታዮች ባለፈ በብዙዎቻችን 
ስለሚታወቀው፣ ነገር ግን በጥልቀት ስለማናውቀው ቢላል 
በቁጥር 3፣ መጽሐፍ ሁለት፣ ገጽ 51 ”ቢላል ቢን ረባሕ 
አልሐበሽ (ረዓ)” በሚል ርእስና ሌሎችም በቀረበ ጽሑፍ 
ከምንጠብቀው በላይ በማብራራት የሐበሻና ሐበሾች 
አስተዋፅኦ ተዘክሯል። በ”ቢላልና አዛን” (ገጽ 66) ስርም 
እንዲሁ። በምስራቅ ወሎ፣ እርጎያ አካባቢ የተወለዱት 
ሼህ ሙሀመድ ራፊዕ አልቡሰይሪ ማንነትና ምሁራዊ 
አስተዋፅኦም ተገቢውን ስፍራ ይዞ እንመለከታለን (ከገጽ 
99 ጀምሮ ይመልከቱ)።

ይህ ጽሑፍ የሐበሻና ሐበሾችን ሚና፣ ድርሻና 
አስተዋፅኦ በተመለከተ በዚህች የጋዜጣ ገጽ ላይ ዘርዝሮ 
መጨረስ ባይቻልም ዋና ዋናዎቹን መነካካት ያስፈልጋል 
በሚል የተደረገ ሙከራ መሆኑን አስቀድመን ጠቆም 
አድርገናል። ከዋና ዋናዎቹ መካከል ደግሞ በቁጥር 3፣ 
መጽሐፍ ሁለት፣ ገጽ 76 ላይ በ7ኛነት ደረጃ ”በኢስላማዊ 
ስርጭቱ ላይ በተከሰተው አደጋ የሐበሾች ድርሻ” በሚለው 
ንኡስ ርእስ ስር የሰፈረው ሲሆን በቅኔው፣ በሥነፅሁፉ …፤ 
የተካሄዱ ወታደራዊ ዘመቻዎች (በተለይ ገጽ 79)ና የሐበሻና 
ዜጎቿ ተሳትፎና ድርሻ ቀርቧል። የሐበሻ ዝርያ (የዘር 
ግንድ) ያላቸው ባለቅኔዎች ከነ አበረከቷቸው ስራዎቻቸው 
በስፋትና አስደማሚ በሆነ መልኩ ተዘርዝሯል። (የአገራችን 
የሥነጽሑፍ ሰዎች እዚህ ጋ ይባንናሉ ተብሎ ይታሰባል - 
ጉዳዩን ለመመርመር።)

”ቢላል ቢን ረባህ ማን ነው?” (ገጽ 52) ከሚለው 
ጥያቄ ጀምሮ መልስ የሚሰጠው ይኸው የመጽሐፉ ክፍል 
ከቢላል መልክና ቁመና ጀምሮ የቢላልን ሁለንተናዊ ይዞታ 
የሚገልጽ ሲሆን፤ ከአዛን ጥሪ ጋር በተያያዘ የቢላልን 
አስተዋፅኦ ያስረዳል። በዚሁ መጽሐፍ ገጽ 132 ላይ 
”ስለሐበሾች ክብር በነብዩ ሙሀመድ (ሰዐወ) የተነገሩ 
ሀዲሶች” በሚለው ርእስ ስር ”ነብዩ ሙሐመድ ንግሥናን 
ለቁረይሽ፣ ዳኝነትን ለመዲና አንሷሮች፣ የአዛን ጥሪን ለሀበሻ 
ብለውም በተናገሩት መሰረት በእነኚህ ሶስቱ መሰረታዊ 
ሀሳቦች እስልምና ኃይማኖት መሰረቱን ጣለ።” የሚልም 
ሰፍሮ እናገኛለን። 

በስራዎቻቸው የሐበሾችን ጀግንነት፣ ታማኝነት፣ 
አስተዋይነት፣ ቅንነት፣ መልከ መልካምነት … በተለያዩ 
ቦታዎች የሚገልፁት ፕሮፌሰር አደም ካሚል ፋሪስ በቁጥር 
3፣ ገጽ 68 ላይ የሚነግሩን በርካታ ቁም ነገሮች ያሏቸው 
ሲሆን፣ ቀሪዎቹን ለአንባቢ ትተን የሚከተሉትን ብቻ 
እንጠቅሳለን፤

የመጀመሪያዋ የእውነት ምድር በመባል ሐበሻ ከመካ 
በፊት 16 አመት ትቀድማለች፤ ከእስልምና መመሪያዎች 
በተለይ ፆምና ዘካን ተግባራዊ በማድረግ ሐበሻ ከመካ 
በፊት በ6 አመት ትቀድማለች፤ ጥሪውን በመቀበል 
ከአለም ነገስታት የሐበሻ ንጉሥ ነጃሺ የመጀመሪያው ነው፤ 
የእስልምና ስደትን በማስተናገድ ሐበሻ የመጀመሪያ አገር 
ነች፤ ቁርአንን በግእዝ በማንበብ ሐበሻ የመጀመሪያዋ ነች፤ 
ሙሀመድ የሚለው ስያሜ ከነብዩ (ሰዐወ) ቀጥሎ ሐበሻ 
ለተወለዱ ህፃናት ነው መጀመሪያ የተሰጠው፤ በእስልምና 
ደንብ መሰረት የሟች ንብረት ውርስ ሥነስርአት በሐበሻ 
ነው የተጀመረው።

እንደ ፕሮፌሰሩ ግኝት እነዚህ ከላይ የጠቀስናቸውና 
ሌሎችም ተዳምረው ”ከሌላው [ዓለም] ዜጋ በበለጠ፣ 
በተለየ ሁኔታ ክብር የተጎናፀፍንባቸው ሲሆኑ በዚህም 
አላህ (ሱወ) በተለያዩ የቁርአን አንቀፆች ጠቅሷቸዋል።” 
እኛም ፕሮፌሰርን ለትጋታቸው እያደነቅን፤ ለልግስናቸው 
እያመሰገንን … ወደ ማጠቃለያችን እንሄዳለን።

የመጀመሪያዎቹ (እኤአ በ616) ወደ ሐበሻ የተሰደዱ 
14 ሶሐባዎች ሲናገሩ "ሐበሻ ገባን፣ መልካም ጎረቤቶችም 
አገኘን፣ በሐይማኖታችን ምክንያት የሚደረግብን አንድም 
ተጽኖ አልነበረም። አንድም ችግርና መከራ አላጋጠመንም። 
የምንጠላው ነገርም አልሰማንም" ማለታቸው፤ ይህ 
አስተያየታቸውም በታሪክ መመዝገቡ ከማንም የተሰወረ 
አይደለም። በመሆኑም፣ ትናንትም፣ ዛሬም፣ ነገም ሐበሻና 
እስልምና አንድና ያው እንጂ እንደሚደለቀው ድቤ 
አለመሆኑን እስላሙም ያውቃል፤ ክርስቲያኑም ያውቃል፤ 
ድፍን አለሙም ያውቃል፤ ሁሉም ያውቃል። ይህ ደግሞ 
የበለጠ ተጠናክሮ ይቀጥላል፤ የበለጠም ስሩን እየሰደደ 
ይኖራል እንጂ የትም ሆነ የት ያሉት አዛኝ ቅቤ አንጓቾቻችን 
እንደሚመኙልን በወሬ ወለደ ተሰናክሎ እዝችው የሚቀር 
አይደለም።

መልካም የመውሊድ በአል!!!

ወጣቶች
ማህበራዊ

አዲስ ዘመን፡- ወደዚህ ሥራ የገባህበትን 
አጋጣሚ አስታውሰንና ውይይታችንን እንጀምር?

ወጣት እንዳለ፡-  ይህንን ስራ ከመጀመሬ በፊት 
የወጣት ማህበር እያለሁ ጀምሮ ወጣቶችን በማስተባበር 
በከተማችን የተለያዩ አካባቢዎች ችግኞችን እንተክል፤ 
ከተማም የማስዋብ ስራ እንሰራ ነበር። በተለይ ክረምት ላይ 
በርካታ የችግኝ ተከላ ስራዎችን እንሰራ ነበር። ያ ነው እያደገ 
መጥቶ ለአረንጓዴ ልማት ልዩ ቦታና ትኩረት እንድሰጥ 
ያደረገኝ። በተለይም እንደምታስታውሽው የባቡር መንገድ 
ዝርጋታው ሲጠናቀቅ የባቡር መስመሩን ተከትሎ ምንም 
አይነት እፅዋት አልነበሩም፤ እኛም ይህንን በማየት የተለያዩ 
ችግኞችን በበጎ ፈቃድ ሰዎችን በማስተባበር መትከል 
ጀመርን። በአካባቢው ያሉ ተቋማትና ባለሃብቶችን 
እያስተባበርን ችግኞችን መትከል ጀመርን። 

በመሰረቱ አረንጓዴ ልማት በብዛት የሚሰራው 
በመንግስታዊ ድርጅቶች አማካኝነት ነው። ሆኖም በእኛ 
የወጣት ማህበር የበጎ ፍቃድ መርሃ ግብር ውስጥ በክረምት 
ትልቅ ትኩረት ተሰጥቷቸው ከሚሰሩ ስራዎች መካከል 
አንዱ የችግኝ መትከል፤ መንከባከብና አካባቢን ማስዋብ  
ስራ ነው። በክረምት ላይ በብዛት ተማሪዎችን የክረምት 
ትምህርት እናስተምራለን፤ እኔ እንዳውም እዚህ ላይም 
ለረጅም ጊዜ አስተባባሪ ነበርኩኝ። ከማስተማሩ ጎን ለጎን 
ግን በየሳምንቱ እየወጣን ችግኝ እንተከል ነበር። በኋላ ላይ 
ይህ ስራችን እየሰፋ ሄደና የባቡር መስመርን ተከትሎ ችግኝ 
በበጎ ፈቃድ እንዲተከል ከፍተኛ ስራ ሰርተናል። 

በተለይ ከመገናኛ  እስከ መስቀል አደባባይ ድረስ  
ለማልማት ከክፍለ ከተሞች ጋር በውል ቦታውን ወስደን  
ወደ ስራ ገባን። እናም ለእፅዋት የነበረን ፍቅር እነዚህ 
እንቅስቃዎቻችን ጋር ተዳምሮ የበለጠ እንዲዳብር 
አድርጎታል ብዬ ነው የማምነው። መጀመሪያ ላይ እንደጊዜ 
ማሳለፊያም ብጠቀምበትም፤ ከሁሉ በላይ የተወለድንባትና 
ያደግናባትን ከተማ እንደስሟ ውብ ማድረግ በራሱ ትልቅ 
እሴት ነው የፈጠረልኝ። እንዳልኩሽ ደግሞ ፈቃደኛ የሆኑ 
ተቋማት ደግሞ ድጋፍ ሲያደርጉልን የበለጠ እየተበረታታን 
መጣን። በተለይ አንዳንድ ሆቴሎችና ድርጅቶች 
የምንሰራውን ስራ እያዩ እፅዋቱ እስከሚያድግ ድረስ 
የሚያስፈልገውን  ወጪ ይሸፍኑልን ነበር። 

በዚህ ሁኔታ ነበር ከአረንጓዴ ልማት ስራ የበለጠ 
መቆራኘቱ የመጣው።  ከዚያ በኋላ ነው መንግስት የስራ 
እድል ፈጠራ ትኩረት ሲሰጥ እኛም የበጎ አድራጎት ስራና 
ወደ ቢዝነስ የቀየርነው። በተለይ ፓርኮችንና አደባባዮችን 
ለማልማት  ህጋዊ ሆነን ተደራጅተን ወደ ስራ ገባን። 
በነገራችን ላይ ችግኞቹን ተክለን እስኪያድጉ ድረስ 
ከጥቃት ለመከላከል የምንሰራው ብረት ላይ የድርጅቶችን 
ማስታወቂያ እናስቀምጣለን። ይህም የሚረዱን ድርጅቶች 
እኛን ከማገዝ ጎን ለጎን እነሱም የተቋማቸውን ስም 
ለማስተዋወቅ ትልቅ እድል ፈጥሮላቸዋል። 

አዲስ ዘመን፡- ብዙ ወጣቶች ዲግሪ ይዞ ወደ 
እንደዚህ አይነት ስራ መስራት  አይፈልጉም፤ አንተ 
በዚህ ሙያ ላይ ስትሰማራ ቶሎ ገቢ የማይገኝበት 
መሆኑ አላሰጋህም?

ወጣት እንዳለ፡- ልክ ነሽ፤ ለብዙዎች ከባድ ነው፤ 
እንዳልሽውም ከብዙ ውጣ ውረድ በኋላ  በቢዝነስ 
ማኔጅመንት ዲግሪ ይዤያለሁ፤ ነገር ግን ከተመረኩኝ በኋላ 
ስራ ለማግኘት ሁኔታዎች ምቹ አልነበሩም። ሲጀመርም 
ደግሞ ተቀጥሮ የመስራት ፍላጎት አልነበረኝም። የራሴን 
ስራ ለመፍጠር ከፍተኛ ፍላጎት ነበረኝ። ወጣት ማህበር 
በቆየሁበት ጊዜ የፈጠረልኝ አንዱ ምቹ ሁኔታ የተለያዩ 
ስልጠናዎችን ማግኘት ነው። በእነዚያ ስልጠናዎች የራሴን 
ስራ እንድጀምር ከፍተኛ መነሳሳት ፈጥሮብኛል። ከእኔ 

አልፎ እንዳውም ለሌሎች ወጣቶች ስራ ለመፍጠር ነበር 
ህልሜ። ከዚያ በኋላ ከመቀጠሩ ይልቅ በትንሹም ቢሆን 
የራስን ስራ መጀመር የተሻለ እንደሆነ  ደጋግሜ አስብ ነበር። 

ሳውዲስታርም በነበርኩበት ጊዜም ጥሩ ተከፋይ 
ብሆንም ተቀጥሮ መስራት እንዴት ፈታኝ እንደሆነ 
አይቻለሁ፤ በአጠቃላይ ተቀጥሮ መስራት ከእኔ ህልምና 
ፍላጎት ውጭ ነበር። ለዚህ ነው ወስኜ ትቼው በመምጣት 
የራሴን ስራ መስራት የጀመርኩት። በነገራችን ላይ ሳውዲ 
ስታር ራሱ የስራ እድል እንዲፈጥርልኝ ያደረኩት እኔው 
ራሴ ነኝ። በማሽን ስራ ስልጠና ወስጄ ስለነበር ለእኔና 
ለጓደኞቼ ስራ እንዲፈጠርልን በደብዳቤ አመልክቼ ነው 
ስራውን ያገኘሁት። 

ጋምቤላ ለሁለት ዓመት ከቆየሁ በኋላ ወደራሴ ስራ 
መግባት እንዳለብኝ ራሴን አሳምኜና ሌሎች ወጣቶችን 
አስተባብሬ የጀመርኩት። ከአረንጓዴ ልማት ስራው ጎን 
ለጎን የህትመት ስራ እንሰራለን። ስንጀመር የተከልነው 
ችግኝ በብዛት ይረጋገጥብንና ይቆረጥብን ነበር፤ 
በመሆኑም የችግኞቻችንን ሕይወት ለመታደግ ብረቱንና 
የማስታወቂያ ህትመት ወደ መስራቱም ገባን። ባለሃብቶች 
ማስታወቂያቸውን በአደባባዮቹ እያስቀመጡ እንዲያለሙ 
ማድረግ ጀመርን። 

አዲስ ዘመን፡- ከሰራኋቸው የከተማዋ ማስዋብ 
ስራዎች መካከል ጥቂቶቹን ብትጠቅስልን?

ወጣት እንዳለ፡- አሁን ከተለያዩ ተቋማት ጋር 
በመስራት ላይ እንገኛለን፤ በተለይ የአፍሪካ ህብረት 
አካባቢ ያለውን የመንገድ አካፋይን የማስዋብ ስራ እየሰራን 
ነው። የዚህም መንገድ የማስዋብ ፕሮጀክት አጠቃላይ 
ስፋት ወደ አምስት ሺ ካሬ ቦታ ሲሆን ሃላፊነቱን ከአዲስ 
አበባ ከተማ አስተዳደር ወስደን ነው የምንከባከበው። 
ጥላሁን አደባባይንም እንዲሁ ከይርጋ ሃይሌ ቤተሰብ ጋር 
በመተባበር እነሱ ወጪውን ሸፍነው አልምተን አስረክበናል። 
እንደዚሁም ጉምሩክ ኮሚሽንን፤ የኢንቨስመንት ቢሮን 
የመሳሰሉ መንግስታዊና መንግስታዊ ላልሆኑ ተቋማትንም 
በእፅዋት የማስዋብ ስራ እንሰራለን። ከውሃና ኢነርጂ 
ሚኒስቴርም ጋር በጋራ የምንሰራቸው ስራዎች አሉ።

ይህንን ስራ ስንጀምር ግን ትልቅ መነሻ የሆነን ከመገናኛ 
እስከ ሃይሌ ህንፃ የሰራነው የማስዋብና የአረጓዴ ልማት 
ስራችን ነው። በዚህ አጋጣሚ አትሌት ሃይሌ ገብረስላሴ 
ስራችንን ስንጀምር ከሁሉም በፊት ድጋፍ ያደረገልን 
በመሆኑ ላመሰግነው እወዳለሁ። የሚገርምሽ ያንን 
ካፒታል እንደመነሻ ይዘን ነው ሌሎችን ስራ የቀጠልነው። 
በተጨማሪም ከባቡር መስመሩን ተከትሎ ከቦሌና ከየካ 
ክፍለ ከተማ ጋር በመተባበር አልምተናል። በተመሳሳይ 
ቂርቆስ ላይ ደግሞ ከኡራኤል ጀምረን እስከ ሜክሲኮ ድረስ፤ 
ስቴዲየምና መስቀል ፍላወርና  ከኡራኤል እስከ አትላስ ያሉ 
መንገዶችን እንዲሁ አስውበናል። 

አዲስ ዘመን፡- በተለይ ከለውጡ መምጣት ጋር 
ተያይዞ መንግስት ለአረንገዴ ልማት ልዩ ትኩረት 
ሰጥቶ እየሰራ እንደሆነ ይታወቃል፤ በዚህ ስራ 
የእናንተ አስተዋፅኦ ምንድን ነው? 

ወጣት እንዳለ፡- እንዳልኩሽ እኛ ከለውጡ በፊትም 
ነው በበጎ ፍቃድ ከተማችንን ስናለማና ስናስውብ 
የነበረው። እኛ ይህንን ስራ በበጎ ፈቃድ ስንጀምር በጣም 
አስቸጋሪ ሁኔታ ነበር፤ ሰዎች ችግኞችን ይረግጡብን ነበር፤ 
ተቀባይነቱም አልነበረንም። ከ2010 ዓ.ም በኋላ ግን  አገራዊ 
ስሜት ተፈጠረ። በተለይ ከአረንጓዴ አሻራ ጋር ተያይዞ 
የመትከል ፍላጎት፤ ለእፅዋት ያለው ፍቅር እያደገና ጥቅሙን 
በተጨባጭ የሚያየው ነገር ሆነ። በተለይ መሪዎቻችን 
ለዘርፉ ትኩረት በመስጠት ህብረተሰቡን ያነቃቁበት እና 
ያንን ተከትሎ  ለእኛም ጥሩ ምቹ ሁነታዎች ተፈጠሩ።

አሁን ላይ 
ህብረተሰቡ አረንጓዴ 
አሻራን በየአካባቢውና 
በየቤቱ መተግበር 
ጀምሯል። ከመንግስት 
ተቋማት ባሻገር 
የግል ድርጅቶችም 
ተቋማቸውን በእፅዋት 
የማስዋብ ስራ 
እየተበራከተ መጥቷል። 
በተለይ ደግሞ የጠቅላይ 
ሚኒስትሩን ፕሮጀክቶች 
እየተመለከተ ሁሉም 
የየራሱን አካባቢ የማሳመር 
ፍላጎት በጣም ጨምሯል። ይህንን ያልኩሽ ደግሞ አካባቢው 
ላይ ያለውን ፍላጎት ገበያው ላይ ስለምናውቅ ነው። እኛም 
ለህብረተሰቡ በተመጣጣኝ ዋጋ ለህብረተሰቡ እፅዋቶችን 
እያቀረብን ነው ያለነው። የተለያዩ የመንገድ አካፋዮችንም 
ከተቋማት ጋር በመተባበር እያሳመርን ነው የምንገኘው። 
ከዚህም ባሻገር ምን አይነት እጽዋት ለአካበቢው ምቹ 
እንደሆነ ከማማከርና ስልጠናዎችን ከመስጠት ጀምሮ 
እንክብካቤ በማድረግ ሂደት ውስጥም ሰፊ እንቅስቃሴ ነው 
እያደረግን ያለነው። የሕብረተሰቡም ጥያቄ በዚያው ልክ 
ነው እያደገ የመጣው። 

አዲስ ዘመን፡- ለምን ያህል ዜጎች የስራ እድል 
መፍጠር ችላችኋል? የድርጅታችሁ አቅምስ ምን 
ደረጃ ላይ ደርሷል?

ወጣት እንዳለ፡- በአሁኑ ወቅት 20 ለሚሆኑ ወጣቶች 
የስራ እድል መፍጠር ችለናል።  አሁን ላይ የእኛ ካፒታል 
እፅዋቶቻችን ናቸው፤ ሆኖም  የአፍሪካ ህብረት  አካባቢ 
ያለውን ፕሮጀክቶችን ጨምሮ ወደ ስድስት ሳይቶች አሉን። 
በተጨማሪም በርካታ የግለሰብ ተቋማትንና ጊቢዎችን 
እንከባከባለን። በዚህም አቅማችን ይበልጥ እያጎለበትን ነው 
የምንገኘው። አዲስ አበባ የአፍሪካ መዲና እንደመሆንዋ 
መጠን  ለሁሉም የምትመችና ማራኪ ከተማ ለማድረግ 
የበኩላችንን ጥረት እያደረግን ነው። በተለይ በዚህ ዓመት 
ብዙ ስራዎች ተሰርተዋል። ከዚህ ቀደም ከፍተኛ የመንግስት 
በጀት ፈሶባቸው አደባባዮች ይለሙ ነበር፤ ነገር ግን አመቱን 
ሙሉ በቂ እንክብካቤ ስለማያጎኙና የውሃ እጥረት በመኖሩ 
ተመልሰው የሚጠፉበት ሁኔታ ነበር። እኛ ይህንን ችግር 
በዘላቂነት ከመፍታት አንፃር ትልቅ እቅድ ይዘን ነው እየሰራን 
ያለነው። ከመንግስትም አንዳንድ ድጋፎች ካገኘን የበለጠ 
ለመስራት ነው ያሰብነው። ምክንያቱም ችግኞችን መትከል 
ብቻ ከተማችንን በዘላቂነት ማስዋብ አይቻልም፤ ደግሞ 
የመጨረሻ ግብ ሊሆን አይችልም።

በቀጣይም በዘርፉ በተለይ በላንድስኬፕ ላይ የተሻለ 
ተቋም የመፍጠር አላማ ነው ያለኝ።  በተጨማሪም ደግሞ 
በአገራችን ውስጥ ትልቅ የሆነ እፅዋቶችን ነርሰሪ የመገንባት 
እቅድ አለን። ፈጣሪ ከረዳን በአጭር ጊዜ ውስጥ በዘርፉ 
ከፍተኛ የስራ እድል የሚፈጥር ድርጅት መሆን ነው 
መሻታችን። 

በመሰረቱ አካባቢን ማስዋብ ስራ ብቻ ሳይሆን ጥበብ 
ነው። አዲስ አበባ ደግሞ የዓለም የዲፕሎማት መቀመጫ 
ከሚባሉት ከተሞች መካከል እንደመሆንዋ ከሌሎቹ ጋር 
ለማቀራረብ ብዙ መስራት ይጠበቅብናል። በተለይ የአፍሪካ 
መዲናነቷን የሚያስጠብቅ ፓርኮች፤ መዝናኛዎች፣ የመንገድ 
አካፋዬች፣ አረንጓዴ ቦታዎች ሊኖሯት ይገባል። ያንን 
ማድረግ የሚቻለው ደግሞ የተሻለ አቅምና ፍላጎት ያላቸው 
አካላት ለዘርፉ እድል በመስጠት ነው ብዬ አምናሁ። 

ወጣቱ የአረንጓዴ አሻራ ባለራዕይ

በተለይ የሚመለከታቸው የመንግስት ተቋማት ይህንን እድል 
ከመፍጠር አኳያ ሚናቸውን ሊወጡ ይገባል ባይ ነኝ። በየኛ 
በኩል ምቹ ሁኔታው ከተፈጠረልን አዲስ አበባ ላይ ትልቅ 
ፓርክ የመገንባት  እቅድ አለን። 

አዲስ ዘመን፡- በዚህ ሙያ ውስጥ ያጋጠሙ ፈታኝ 
አጋጣሚዎች ምን ነበሩ? አሁንስ ለስራችሁ ተግዳሮት 
የሆነባችሁ ጉዳይ ምንድን ነው?

ወጣት እንዳለ፡- ከዚህ ቀደም በበጎ ፈቃድ ስንሰራ 
የምናደርጋቸው ጥረቶች እንደመልካም ጎን ታይቶ ድጋፍ 
እንኳን ቢቀር የምንሰራውን ስራ እውቅና መስጠት አስቸጋሪ 
ነው። የምንሰራው ለአገር ጥቅም ስለመሆኑ ከመንግስት 
አካልም ሆነ ማህበረሰቡ የሚረዳ ማግኘት አስቸጋሪ ነው። 
ችግኞችን ተክለን ተንከባክበን ስናሳድግ ሌላ አላማ እንዳለን 
የሚያስብ አለ።  የበጎ አድራጎት ስራውን ወደ  ቢዝነስ ቀይረን 
ስንሰራም በተለይ የመንግስት ተቋማትን ለማሳመን ትልቅ 
ተግዳሮት ነው የሆነው። ስራ ማግኘትም በጣም ከባድ ነበር።  
አሁንም ድረስ እየተፈተንበትና ትልቅ ራስ ምታት የሆነብን  
ነገር ውሃ ማግኘት ነው። የምንተክለው ተክል በውሃ እጦት 
ምክንያት ይደርቃል። በጄሪካን ውሃ እየተሸከምን ነው 
የተከልናቸውን አትክልቶች የምናጠጣው።  አሁንም ክረምት 
ላይ ጥሩ ሰርተናል፤ ግን በጋው ሲመጣ ይደርቅብናል ብለን 
እንፈራለን። 

በሌላ በኩል ደግሞ የአገራችን ባንኮች ትልቅ ሃሳብና 
ጥሩ ፕሮጀክት  ላለው ወጣት  ብድር የሚሰጡበት አሰራር 
አለመኖሩ ወደፊት ላሰብነው  ትልቅ ፕሮጀክትም ሆነ አሁን 
እየሰራን ላለነው ስራ  እንቅፋት ሆኖብናል። በተለይም በዘርፉ 
ላሰብናቸው ትልልቅ ስራዎች የተለያዩ ባንኮችን ብናኳኳም 
በጎ የሆነ ምላሽ ማግኘት አልቻልንም። በመሆኑም የአገራችን 
ባንኮች ኮላተራል ማስያዝ ለማይችል ግን ደግሞ ችግር ፈቺ 
የሆነ ሃሳብ ላለው ዜጋ ምቹ ሁኔታ ሊፈጥሩ ይገባል። 

አዲስ ዘመን፡- በመጨረሻ ዲግሪ ይዘው የመንግስት 
ስራ ለሚጠብቁ  ወጣቶች የምታስተላልፈው መልዕክት 
ካለ እድሉን ልስጥህ? 

ወጣት እንዳለ፡- እኔ ለወጣቱ የማስተላለፈው 
ዋነኛ መልዕክት ከጠባቂነት እንዲወጡ ነው። የተማረው 
ለመቀጠር ብቻ ነው ብሎ የሚያስብ ጥቂት የማይባል 
ወጣት አለ። ይህ አስተሳሰብ ግን አሁን ባለው ሁኔታ ሊሆን 
የሚችል አይደለም። ከዚያ ይልቅ ወጣቱ ችግር ፈቺ ሊሆን 
ነው የሚገባው። በተማሩት ሙያ ስራ እስከሚገኙ ድረስ 
አካባቢያቸው ላይ ያሉትን እድሎች መጠቀም ይገባቸዋል። 
በመሆኑም ማንኛውንም ስራ ሳይንቁ መስራት አለባቸው። 
ወጣቱ በአካባቢው ምቹ ያልሆነውንም ጭምር ምቹ 
ለማድረግ መጣር አለበት የሚል መልዕክት ነው ያለኝ።

አዲስ ዘመን፡- ለነበረን ቆይታ ከልብ 
አመሰግናለሁ።

ወጣት እንዳለ፡- እኔም አመሰግናለሁ። 

ማህሌት አብዱል

ትውልዱም ሆነ እድገቱ እዚሁ አዲስ አበባ ከተማ ነው። የመጀመሪያና ሁለተኛ ደረጃ ትምህርቱን ምስራቅ 
በርና ቦሌ በተባሉ ትምህርት ቤቶች ነው የተማረው። በማታው የትምህርት ክፍለ ጊዜ አዲስ አበባ ዩኒቨርሲቲ 
ገብቶ በቢዝነስ ማኔጅመንት የትምህርት መስክ መማር ቢጀምርም ክፍያውን መክፈል ባለመቻሉ ትምህርቱን 
ለማቋረጥ ተገደደ። ከልጅነቱ ጀምሮ ለበጎ ስራ አገልግሎት ልዩ ፍቅር ያለው ይህ ወጣት በበጎ ስራ በሚሳተፍበት 
የወጣት ማህበር አማካኝነት  ሳውዲስታር በተባለ ድርጅት ውስጥ ተቀጥሮ በሩዝ እርሻ ላይ ለሁለት ዓመታት 
ያህል ጋምቤላ ክልል ሰርቷል።  

የጋምቤላ ቆይታው ለእፅዋትና ለአረንጓዴ ልማት ስራ ልዩ ፍቅር ይበልጥ እንዲያዳብር ምክንያት ሆነለት። 
እናም ወደ አዲስ አበባ ተመልሶ ጓደኞቹን በማስተባበር በበጎ አድራጎት ይሰራ የነበረውን አካባቢን የማስዋብና 
የእፅዋት ስራን ወደ ቢዝነስ በመቀየር  ውጤት ማምጣት ቻለ። በተለይም ባለፉት አራት ዓመታት የተፈጠረውን 
ምቹ ሁኔታ በመጠቀም በርካታ የመንገድ አካፋዮችና የመንገድ ዳርቻዎችን በማስዋብ በከተማ አስተዳደሩና 
በማህረሰቡ ተቀባይነቱን አሳደገ። በአሁኑ ወቅት ከጓደኞቹ ጋር በመሆን ዋርካ የመናፈሻ ስራና የእፀዋት 
ማዕከል በመክፈት ከስድስት ያላነሱ የልማት ጣቢያዎችን ማፍራት ችሏል። ይህ ወጣት ለ20 ወጣቶች የስራ 
እድል በመፍጠር የዜግነት ግዴታውን በመወጣት ላይ ይገኛል። ከወጣት የአረንጓዴ አሻራ ባለራዕይ እንዳለ 
ተሰማ ጋር ያደረግነውን ቆይታ እንደሚከተለው ይዘን ቀርበናል። ፎ

የምድር በረከት

ለምለም መንግሥቱ

ፍጹም ፀጥታ የሰፈነበት ነው። በግድግዳ ላይ 
ከተሰቀለው የምስል ማሳያ (ተንቀሳቃሽ ምስል) ላይ 
እየተቀያየሩ የሚታዩት ምስሎች ክፍሉ በብርሃን 
እንዲሞላ አድርጎታል። በክፍሉ ውስጥ ያለው መብራት 
ደግሞ ይበልጥ ድምቀቱን በመጨመር በውስጡ ያሉትን 
ሀብቶች ጎልተው እንዲታዩ አግዟል። ለሰስ ብሎ በጆሮ 
የሚንቆረቆረው በሙዚቃ መሣሪያ የተቀነባበረው 
ሙዚቃ(ክላሲካል) በክፍሉ ውስጥ ለመቆየት ይጋብዛል። 
ፀጥ እረጭ ባለውና በብርሃን ተሞልቶ በሙዚቃ 
በታጀበው ክፍል ውስጥ ውድና ብርቅ የሆኑ፣ በዋጋቸው 
ውድ፣በህብረ ቀለማቸው የሚያምሩ የሚደመሙባቸውና 
የሚደነቁባቸው ሀብቶች ይገኛሉ።ለኢትዮጵያ ኢኮኖሚ 
እድገት ዋልታና ማገር ሊሆኑ የሚችሉ ወርቅና የከበሩ 
ማዕድናት፣ ለኢንዱስትሪና ለግንባታ ግብአቶች የሚውሉ 
የማዕድን ሀብቶች ስብስብ ናቸው። እይታን በሚስብ 
መልኩ የኢትዮጵያን የማዕድን ሀብት እንዲህ በአንድ 
ቦታ በማሰባሰብ ለተመራማሪዎች የምርምር ሥራ 
ምቹ ማድረግ፣ ኢንቨስትመንትን ለመሳብ፣ ዜጎችም 
በአገራቸው ውስጥ ስለሚገኘው የማዕድን ሀብት 
እውቀቱ እንዲኖራቸው ለማስቻል ዘርፉን የሚመራው 
የማዕድን ሚኒስቴር ባለፈው አመት የከፈተው የማዕድን 
ማሳያ (ጋለሪ) ነው።

እንዳልኳችሁ የክፍሉ ፀጥታ ቀልብን ሰብሰብ አድርጎ 
እያንዳንዱን የማዕድን አይነት፣ በየትኛው የአገሪቱ ክፍል 
እንደሚገኝ፣ ሊሰጥ የሚችለውን አገልግሎት፣ አጠቃላይ 
የሆነ መረጃ ለማግኘት በአንክሮ ለማየትና ለመረዳት 
ዕድል ይሰጣል። የማዕድን ሀብቱ በፎቶግራፍ(በምስል)፣ 
በተንቀሳቃሽ ምስልና በመግለጫ ጽሁፍ የተደገፈ ከመሆኑ 
በተጨማሪ በማዕድን ማሳያው (ጋለሪ) ውስጥ በሚገኙ 
አስጎብኝ ባለሙያዎች ተጨማሪ ገለጻ ስለሚደረግልዎት 
ሰፋ ያለ ግንዛቤ ያገኛሉ።ጋለሪው ለአገልግሎት ከበቃ 
የአመት እድሜ ያስቆጠረ ባለመሆኑ የማየት ዕድሉን 
ያገኙት ጥቂት እንደሚሆኑ እገምታለሁ። ስለ ማዕድን 
ማሳያው (ጋለሪ) መከፈትና በውስጡ ስላለው ሀብትም 
መረጃው የሌላቸውም ይኖራሉ።

እስኪ በጋለሪው ውስጥ በሚገኙ ባለሙያዎች 
በተደረገልኝ ገለፃ ተዘዋውሬ ያየኋቸውን የማዕድን 
ሀብቶች በጥቂቱ ላስቃኛችሁ እና ጋለሪው 
ከተቋቋመበት ዓላማ አኳያ በአጭር ጊዜ ውስጥም 
ቢሆን ስለተከናወኑ ተግባራት ከባለሙያዎቹ ያገኘሁትን 
መረጃ አስከትላለሁ።ጋለሪው ውስጥ የሚገኙት 
የማዕድን ሀብቶች የኢንደስትሪ፣ የግንባታ፣ ኬሚካል፣ 
ጌጣጌጥ፣ብረታብረት ነክ፣ ኢነርጂ፣ የማዕድን መገኛ 
ካርታ፣ በሚል ተከፋፍለው በመልክ በመልኩ ለጎብኚው 
ምቹ በሆነ ሁኔታ ነው የተደራጀው።

በጉብኝቴ ወቅት ትኩረቴን ከሳበው ውስጥ 
ጥቂቶቹን ላንሳላችሁ። እንደ ፎስፌት ያሉ ለግብርና 
ክፍለ ኢኮኖሚ የሚውል የማዕድን ሀብት እያለ 
ለማዳበሪያ ግዥ በአመት ከሶስት ነጥብ ስምንት ቢሊየን 
ብር ያላነሰ ወጪ ይወጣል። በሰሜኑ የኢትዮጵያ ክፍል 
ሰቆጣ አካባቢ አንድ ነጥብ ሁለት ቢሊየን ቶን የሚገመት 
የብረት ማዕድን እያለ ለግንባታና ለተለያየ አገልግሎት 
የሚውል የብረት ግብአት ከውጭ በግዥ ወደ አገር 
ይገባል። በዓለም ላይ እጅግ ተፈላጊ፣ በከፍተኛ የውጭ 
ምንዛሪ ተሸጠው ለአገር የኢኮኖሚ ዕድገት ጥቅም 
የሚያስገኙ እንደ ፀሐይ ኮከብ የሚያበራ ህብረ ቀለም 
ያላቸው ቀልብን የሚይዙ የከበረና በከፊል የከበረ 
ተብለው ተለይተዋል። እንደ ኦፓል፣ ኢመራልድ፣ ሳፋየር 
የተባሉ የማዕድን አይነቶች እሴት ተጨምሮባቸው ለገበያ 
ቢውሉ ደግሞ ከፍ ያለ ጥቅም የሚያስገኙ መሆናቸው 
በአስጎብኚው ሲገለጽ፣ ኢትዮጵያ በዘርፉ ምን ያህል 
እምቅ ሀብት እንዳላት ያሳያል። እሴት ጨምሮ ለገበያ 
የማቅረብ ተሞክሮ ቢኖርም በአብዛኛው ግን ጥሬ ሀብቱ 
ለገበያ እንደሚውል ነው መረጃዎች የሚያመለክቱት። 
እሴት ጨምሮ ለገበያ ማቅረብ ላይ በአንድ በኩል የሰለጠነ 
የሰው ኃይል አለመኖርና ኢንቨስትመንት የሚፈልግ 
መሆኑ በሌላ በኩል ደግሞ ግዥውን የሚፈልጉት አካላት 
ጥሬ ሀብቱን መግዛት ተጠቃሚ ስለሚያደርጋቸው 
እንደሆነ ይነገራል። አማራጭ ገበያዎችን በመፈለግ 

ውድና ብርቅ የሆኑ የማዕድን ሃብቶች በጋለሪ 

ተጠቃሚነት ላይ ማተኮር ግድ የሚባልበት ጊዜ ላይ 
እንደምንገኝ መዘንጋት የለበትም። ለዚህም ነው በዘርፉ 
ኢንቨስትመንትን ለመሳብ እንዲህ ያለው የማዕድን ጋለሪ 
ያስፈለገው። 

በኢነርጂ ዞን ውስጥ ካየሁት ደግሞ፤ ዓለም 
አቀፍ የመለኪያ ነዳጅ መሆኑን የሚያሳይ የነዳጅ 
መጠቀሚያዎች፣ እንዲሁም ሶማሌ ክልል ኦጋዴን ውስጥ 
የተገኘ ድፍድፍ ነዳጅ፣ የነዳጅ ተረፈ ምርት ደግሞ 
ለአስፓልት መንገድ ሥራ መዋል እንደሚችልም ጋለሪው 
ግንዛቤ ያስጨብጣል። ነዳጅ በጠጣር፣ በፈሳሽና በጋዝ 
መልክ ይገኛል። አሁን ባለው ነባራዊ ሁኔታ የነዳጅ ዋጋ 
ያሻቀበ ነው። በአሁኑ ጊዜ በተለያየ ምክንያት ኢኮኖሚያዊ 
ጫና እየተፈጠረባት ላለችው ኢትዮጵያ ደግሞ የነዳጅ 
ዋጋ መጨመር አዳጋች ይሆናል። በመሆኑም ኢትዮጵያ 
ምድር የሰጣትን ሀብት ወደ ጥቅም መለወጥ ላይ ነገ 
ዛሬ የሚባል መሆን እንደሌለበት ይታመናል። ማዕድን 
ሚኒስቴር አዲስ ባስጠናው ጥናት በሶማሌ ክልል 
በኦጋዴን አካባቢ 7 ትሪሊዮን ኪዩቢክ ጫማ ማውጣት 
የሚችል የተፈጥሮ ጋዝ መኖሩ፣ የአሜሪካ ኩባንያ የሆነው 
ኤልሲኤአይ (LCAI) የጥናትና ውጤቱን የሚያረጋግጥ 
ሰርተፍኬት ርክክብ ማድረጋቸውን ባለፈው ማስነበባችን 
ይታወሳል።

በጋለሪው በነበረኝ የጉብኝት ቆይታ በማዕድን 
መገኛ ካርታ ላይ ሀብቶቹ የሚገኙባቸው አካባቢዎች 
ሰፍረዋል። ለአብነትም በደቡብ ክልል ወርቅ፣ 
ኤመራልድ፣ ሩቢ፣ ታንታለም፣ኦፓል፣ በምሥራቁ 
የአገሪቱ ክፍል ላይምስቶን፣ ጨው ነዳጅ፣ በሰሜን 
ምሥራቅ አፋር ብረት፣ ጨው፣ ፖታሽ፣ ድኝ(ሰልፈር)፣ 
ቤንቶናይት፣ በሰሜን ኢትዮጵያ አማራ እና ትግራይ 
ክልሎች ማርብል(እምነበረድ)፣ ኦፓል ላይምስቶን፣ 
ወርቅ፣ ብረት፣ ምእራብ ኢትዮጵያ ጋምቤላ ኤመራልድ፣ 
ወርቅ፤ ኦሮሚያ ጉጂ አካባቢ ለኤሌክትሪክ እቃዎች 
የሚውሉ የማዕድን ሀብቶች በስፋት ይገኛሉ።    

በማዕድን ዘርፍ በተለያዩ ሰዎች ከሚነሱ ትችቶች 
ኢትዮጵያ እምቅ የማዕድን ሀብት እንዳላት በቃል 
ከሚነገረው በላይ በተደራጀ ሁኔታ ስላላት የሀብት 
አይነትና ሀብቱ የሚገኝባቸው አካባቢዎችና መጠን በቂ 
መረጃ አለመኖሩ ነው። የማዕድን ጋለሪው መከፈት 
እንዲህ ያሉ ክፍተቶችን ለማስተካከል እድል ይሰጣል። 
ከዚህ አንጻር በአጭር ጊዜ ውስጥም ቢሆን ያስገኘው 
ጥቅም ይኖር እንደሆን በማዕድን ሚኒስቴር የጂኦሳይንስ 
ባለሙያ ጂኦሎጂስት አበራ ድሪባ እንደሚከተለው 
ማብራሪያ ሰጥተዋል። እርሳቸው እንዳሉት የሳይንስ 
ባለሙያዎችን ጨምሮ የተለያዩ የህብረተሰብ ክፍሎች 
ጋለሪውን እየጎበኙ ይገኛሉ። ከጎብኚዎች የሚሰጠው 

አስተያየትም የተለያየ ነው። ስለማዕድን የተሻለ 
ግንዛቤ ያላቸው ብዙ ማብራሪያ አይፈልጉም። ጎብኚ 
ተማሪዎች ግን ብዙ ነገር ለማወቅ ካላቸው ፍላጎት የተነሳ 
በጉብኝታቸው ባዩት የማዕድን ሀብት በመደነቅ እስከ 
ዛሬ በዚህ መልኩ ለእይታ አለመቅረቡ፣ የማዕድን ዘርፉን 
አልምቶ ወደ ክፍለ ኢኮኖሚው መቀየር ያልተቻለው 
አገሪቷ የገንዘብ አቅም ስለሌላት ወይንስ ሥራዎች 
ባለመሰራታቸው ነው? ወደፊትስ ምን ታስቧል? 
በአጠቃላይ ሚኒስቴር መሥሪያ ቤቱ የዘርፉን ልማት 
ለማፋጠን ስላለው እቅድ የማወቅ ፍላጎት? ጥቂቶቹ 
ናቸው። ‹‹ኢትዮጵያ እንዲህ ያለ ሀብት እያላት ለምን ደሃ 
አገር ሆነች›› የሚል ቁጭትም አላቸው።በተማሪዎችም 
ሆነ በአንዳንድ ጎብኚዎች የተለያዩ ሀሳቦች እንዲነሱ 
ምክንያት የሆነው ሚኒስቴር መሥሪያ ቤቱ የተለያዩ 
ማዕድናትን የያዘ ጋለሪ በመክፈቱ እንደሆነ ባለሙያው 
አቶ አበራ ይገልጻሉ።

እንደርሳቸው ማብራሪያ የማዕድን ጋለሪው ሲከፈት 
የተለያዩ ዓላማዎችን ታሳቢ ያደረገ ቢሆንም፣ ወደፊት 
በአገራቸው የኢኮኖሚ እድገት ላይ ለውጥ ያመጣሉ 
ተብለው ተስፋ የተጣለባቸው በተለያየ የትምህርት ደረጃ 
ላይ የሚገኙ ተማሪዎች የአገራቸውን ሀብት ከማወቅ 
ባለፈ፤ ባዩት ነገር መደሰታቸው፣ መቆጨታቸውና 
የተለያየ ጥያቄም ማቅረባቸው የሚጠበቅባቸውን 
ኃላፊነት ለመወጣትና መሥራት እንዳለባቸው ከወዲሁ 
እንዲገነዘቡ ያስችላቸዋል። ጂኦሎጂስት አበራ ጋለሪው 
በመከፈቱ ቀጥታ ኢንቨስትመንት መጥቷል ለማለት 
ባይደፍሩም፤ በማዕድን ዘርፉ በተለይም በድንጋይ ከሰል 
ልማት ላይ ለመሰማራት ባለፈው አመት ከሚኒስቴሩ 
ጋር የውል ስምምነት በመፈጸም እንቅስቃሴ የጀመሩ 
ኩባንያዎች መኖራቸውን አንስተዋል። የጋለሪው መኖር 
ግን ባለሀብቱን ለመሳብ ድርሻው ከፍ ያለ እንደሚሆን 
ተናግረዋል።

ሌላው የማዕድን ጋለሪ ባለሙያ አቶ አወቀ ተስፋው 
ተጨማሪ ሀሳብ ሰጥተዋል። እርሳቸውም እንደገለጹት 
በአገር ውስጥ እና በውጭ አገር የሚኖሩ ባለሀብቶችም 
ጎብኝተዋል። አብዛኞቹ በጋለሪው ውስጥ ባዩዋቸው 
ይደነቃሉ። ኢትዮጵያ ውስጥ የተለያየ የማዕድን አይነት 
ይኖራል ብለው አለመጠበቃቸውንም አስተያየት 
ይሰጣሉ። በዘርፉ ለመሰማራት ወይም ለማልማት 
ቃል የሚገቡም አጋጥመዋል። ማዕድን ሚኒስቴር 
ለእያንዳንዱ የማዕድን አይነት ዝርዝር ሙሉ መረጃ 
የያዘ የማስተዋወቂያ ሰነድ(ዲኩዩመንት) በማዘጋጀቱ፣ 
በዘርፉ ለመሰማራት ፍላጎት ያለው ባለሀብት ሰነዱን 
በግዥ መውሰድ የሚችልበት ምቹ ሁኔታ ተፈጥሯል። 
ጎብኚው ባለሀብት ባየው ሁሉ ቢሳብም ለግንባታ እና 

ለኢንደስትሪ ዘርፍ በሚውሉ ማዕድናት ላይ ትኩረቱ 
ከፍ ያለ መሆኑን አስጎብኚዎቹ ለመታዘብ ችለዋል። በቀን 
በአማካይ እስከ አንድ ሺ ሰዎች የሚጎበኙ ሲሆን፣ ይህ 
መረጃ እስከተገኘበት ድረስ እስከ 70 ሺ የሚሆኑ ሰዎች 
እንደጎበኙት ይገመታል። የማዕድን ጋለሪው በሂደት 
ውጤት እንደሚያስገኝ የሚጠበቅ ቢሆንም በእስካሁኑ 
እንቅስቃሴው ከጎብኚዎች የተገኘው የጋለሪው መኖር 
መነቃቃትን መፍጠሩን ከባለሙያዎቹ መገንዘብ 
ይቻላል።

ማዕድን ጋለሪውን ሲጎበኙ ያገኘኋቸው ወይዘሮ 
አይናለም አዱኛንና አቶ ኢብራሂም መሐመድንም 
ስሜታቸውን እንዲያካፍሉኝ ጠይቄያቸው፤ በተለይም 
ወይዘሮ አይናለም በሰጡት አስተያየት በትምህርት 
ከሚያውቁት ውጭ ከዚህ ቀደም በአንድ ሥፍራ የተለያየ 
የማዕድን ሀብት የማየት ዕድሉ አላጋጠማቸውም። 
ኢትዮጵያ የዚህ ሁሉ ሀብት ባለቤት መሆኗንም መገንዘብ 
የቻሉት የማዕድን ጋለሪውን ከጎበኙ በኋላ ነው። 
ባዩትም ነገር ተደስተዋል። መንግሥት የሚሰራ ኃይል 
በማሰማራት ሀብቱ ጥቅም ላይ እንዲውል ቢያደርግ 
ከፍ ያለ ኢኮኖሚያዊ ጥቅም እንደሚገኝበት ከጉብኝቱ 
ግንዛቤ ማግኘታቸውን ነው ያስረዱት።

‹‹ለማዳበሪያ ግብአት የሚሆኑ፣ የተፈጥሮ ጋዝና 
ሌሎች ለኢትዮጵያ የኢኮኖሚ እድገት ትልቅ ተስፋ 
የሚያሳድሩ የምድር ውስጥ ሀብቶች ባለቤት ሆነን 
ግን እንደሌለን አለመጠቀማችን ቁጭት ያሳድራል›› 
በማለት ሀሳባቸውን የሰጡት አቶ ኢብራሂም አሁንም 
አለመርፈዱንና ሀብቱ ጥቅም ላይ እንዲውል ተግቶ 
መሥራት እንደሚጠበቅ ተናግረዋል። የማዕድን 
ጋለሪውን ሁሉም ሰው ሊጎበኘው እንደሚገባና አገሩ 
ውስጥ ስላለው ሀብት ቢያውቅ ተንከባክቦ ለመጠበቅም 
ሆነ ሀብቱ ጥቅም ላይ እንዲውል የሚጠበቅበትን ድርሻ  
ለመወጣት እንደሚያስችለው ሀሳብ ሰጥተዋል።

 የማዕድን ሚኒስቴር ኢንጂነር ታከለ ኡማ ከዚህ 
ቀደም ‹‹ኢትዮጵያ በማዕድን ሀብት የታደለች አገር 
ብትሆንም በሀብት ላይ መቀመጥ ብቻውን ሀብታም 
አያደርግም›› ማለታቸው ይታወሳል። ከምድር በታች 
የሚገኘውን ሀብት በዘመናዊ ቴክኖሎጂ በመታገዝ እና 
የባለሙያዎችን  አቅም በማጎልበት ሀብቱን ጥቅም ላይ 
ማዋል እንደሚገባም ገልጸዋል።ሚኒስትሩ ይህን ያሉት  
ከኢትዮጵያ ማእድን ሀብትና ከዘርፉ ጋር የተጣጣሙ 
እንዲሁም በማእድን ዘርፍ በከፍተኛነት የተለዩ የእውቀት 
ዘርፎችን በመለየት በአዲስ አበባ ዩኒቨርሲቲ በኩል 
ስርዓተ ትምህርት እንዲዘጋጅላቸው እና ለባለሙያዎች 
እንዲሰጡ የሚያስችል ከአዲስ አበባ ዩኒቨርሲቲ ጋር 
የውል ስምምነት በተፈራረሙበት ወቅት ነው።

የማዕድን ማሳያ(ጋለሪ) በከፊል፤

ዓለም አቀፍ

መዝናኛ

የብዕር ጠብታ
በትረ ሙሴ (መልከ ኢትዮጵ)    

በህይወት ፋራፋንጎ ላይ ከፍና ዝቅ እላለው..
ሀሳቤን ማሸነፍ አቅቶኝ፣ እውነቴን መርታት ተስኖኝ። 
ፋራፋንጎውን የሳተው ጋላቢው ልቤ ከዚህ እዛ 
እየወሰደ በማላውቀው መሬት ላይ፣ በማላውቀው 
ዓለም ላይ ይፈጠፍጠኛል። በተስፋ ማጣት ነፍሴ 
ተመጦ እንደ ተጣለ ሎሚ..ታኝኮ እንደተተፋ ማስቲካ 
ከአፈር ትውላለች። ያኔ እኔን መሆን ያቅተኛል..
ሩቅ ህልሜ..አጽናኝ ምኞቴ ምናምንቴ ይለብሳል። 
ከምንምነት ለመውጣት፣ ራሴን ባለማዕረግ አድርጌ 
ለመስራት ባደነቃቀፉኝ ጎዳናዎቼ ላይ ቀጥ ብዬ 
ለመራመድ ሞክሬ ነበር። እያደናቀፉ ወደ ፊት 
ያስፈነጠሩኝን እንቅፋቶቼን እየዘለልኩ  ማንም 
ካልደረሰው የህይወት ከፍታ ላይ ስሜን ልጽፍ 
መሻት ነበረኝ። ኋላዬን ትቼ  ወደ ፊት ለመሄድ፣ 
የረገጥኩትን የታሪክ ዳና ላለመድገም ብዙ ለፋሁ። 
ብኩን ባደረጉኝን ሀሳቦቼ ተጠልፌ አርቄ ካየሁት 
የመጽናኛ ደብሬ አልደረስኩም። ለምን ብዬ ስጠይቅ 
ለምንን የፈጠረው አእምሮዬ  መልስ አይሰጠኝም። 
ከራሴ ጋር ከፍና ዝቅ እያልኩ የፈንጠዝያ ምኩራቤን 
ከለልኩት።

ወደፊት ያላራመዱኝ ረኸጥ ሀሳቦቼ የነፍሴን 
አጥቢያ በነውር ገርግረው ማንም የማይሳለመው..
ማንም የማይፈወስበት ገረገራ አድርገውኛል። ክብር 
ያላለበሱኝ እንቶ ፈንቶ ሀሳቦቼ የሩቅ ህልሜን ፍኖት 
በጋሬጣ ዘግተው የማሻቅብበትን የድህነት ሰርጥ 
የማርያም መንገድ ነፍገውኛል። ወዴት እንደምሄድ 
የማውቅ ሴት ነበርኩ..እንዴትና ለምን መራመድ 
እንዳለብኝ የገባኝ ነበርኩ። አሁን ግን እነዚያ ሁሉ 
ማስተዋሎቼ አብረውኝ የሉም። ወዴት እንጂ 
እንዴት መራመድ እንዳለብኝ አላውቅም። እነዚያ 

ሁሉ የክብር ማማዎቼ በከፍና ዝቅ የህይወት 
ዥዋዥዌ ውስጥ ናቸው።

ሀሳብ ከልብ ነው የሚጸነሰው..ልብ የሀሳብ ካዝና 
ነው። ከአእምሮ የራቁ፣ ከራስ በላይ የገነኑ ወርቃማ 
እውነቶች፣ ወርቃማ ስሜቶች፣ ወርቃማ ሀሳቦች 
ስፍራቸው ልብ ነው። የኔም የሀሳቦቼ መጸነሻ ማህጸን 
ልቤ ነው። ልቤ ከአእምሮዬ እንዲልቅ ያላደረኩት 
ጥረት አልነበረም። ልቤ ከአእምሮዬ እንዲበረታ 
ያልመገብኩት የምኞት ምግብ አልነበረም። ግን 
ሰመረልኝ..ሲሰምርልኝ ግን የምፈልጋትን እኔን ልቤ 
አልሰጠኝም። ከአእምሮዬ የባስኩ ሆኜ ነበር ራሴን 
ያገኘሁት። ከአእምሮዬ እንዲልቅ የተመኘሁት ልቤ 
የምፈልጋትን እኔን ሳይሰጠኝ ቀረ። እንደ አእምሮዬ 
አይነት ሴት ነኝ። መሄድ እየፈለኩ መንገድ የጠፋኝ..
መራመድ እየፈለኩ ድጋፍ ያጣሁ ሴት። ልቤ የብኩን 
ሀሳቦቼ ማህጸን ሆኖ፣ ሀሳቦቼም የብኩን ልቤ 
ርዝራዥ ሆነው ከኋላ አቁመውኛል። ሰው መቼ 
ነው በራሱ ውስጥ የሚነግሰው? ስል ያልበቃ ራሴን 
እጠይቃለው።

አይ እኔ..እስካሁን አምጨ የወለድኩት በብኩርና 
የሚጠራ ፊተኛ አብራክ የለኝም። በአእምሮዬ 
ተጠቅቶ ልቤ ብዙ ብኩን ሀሳቦችን ጸንሶ ያውቃል። 
በአእምሮዬ ዘር በልቤ ተጸንሶ ነፍስ የዘራ የሀሳብ 
ጽንስ የለኝም..መሀን ነኝ። ሰው በራሱ ውስጥ ራሱን 
ሲመክን..ራሱን ሲጨነግፍ፣ ራሱን ሲያስወርድ እኔን 
ይመስላል። እኔ በሀሳቦቼ ውስጥ ከአሁን የተሻገረ..
አምናን የተወ አጽናኝ ህልም የለኝም። ህልሞቼ ሁሉ 
እንዳልተገራ ሰጋር ፈረስ በሀሳቦቼ ጀርባ ጠፍረው 
ወደማላውቀው ስፍራ ወስደውኝ የሚመልሱኝ 
ከርታታ እፉዬ ገላን ነኝ። መሆን የምፈልገው እኔ 
ግን የተገራ..ባልደራስ ያለው..የት ሄዶ እንደሚመለስ 
የሚያውቀውን እኔን ነበር። ይሄ እኔ ጠፋብኝ። 

በህይወት ከፍና ዝቅ ውስጥ ራሴን ፍለጋ ላይ ነኝ።
ዛሬም መሀን ነኝ..ወደፊት የሚያራምዱኝን 

የሀሳብ ምርኩዝ አላገኘሁም። አበባቸውን አርግፈው 
ፍሬ ያላፈሩ ብዙ ሀሳቦች በሴትነቴ ውስጥ አሉ። 
በነፍሰ ጡር ልቤ ውስጥ ሁሌም የእንግዴ ልጅ 
እንዳረገዝኩ ነው።

ራሴን መች ይሆን የምወልደው እያልኩ 
አስባለው። በጀምበር መውጫና መጥለቂያ አድማስ 
ላይ አይኖቼን ሰቅዬ የራቀኝን ተስፋ እፈልገዋለው። 
ልክ እንደ ጀምበሯ፣ ልክ እንደ ሰማዩ፣ ልክ እንደ 
ደመናው ተስፋዎቼም ሩቅ ናቸው..በጣም ሩቅ።

አይኔን በአይኔ ሳላይ አረጀሁ..። ነፍሴ በአለም 
ላይ ተራቆተች። በራሴ ውስጥ ራሴን ስላጣሁት መኖር 
ሬት ሬት አለኝ። ሳራን መሆን አማረኝ። በአምላኳ 
ተማምና በዘጠና አመቷ እናት እንደሆነችው ሳራ 
በሽምግልና ወልጄ ባለታሪክ መባል አማረኝ። ግን 
ልቤን ከሽምግልና የሚያሳርፋት አብረሀማዊ ሀሳብ 
የለኝም። በልቤ ውስጥ ያሉት ሀሳቦቼ ይስሀቅን 
ለመጸነስ የማይበቁ ናቸው። በመካኗ ነፍሴ ውስጥ 
ክበዷ ሳራ ናፈቀችኝ። አምላኳን ተደግፋ መከራዋን 
የረሳችው ሳራ፣ አምላኳን ተማምና ነውሯን 
የገደለችው ሳራ..እሷን መሆን አማረኝ። 

ከሁሉም በኋላ ነፍስ ብዙ መጎሳቆያ እንዳላት 
ተረዳሁ። ሰው በእድሜ ብቻ፣ በጊዜ ብቻ 
እንደማያረጅና እንደማይሸመግል ደረስኩበት። ሰው 
ተስፋ ሲርቀው..ነፍስ እውነት ስታጣ እንደሚያረጅ..
እንደሚጎሳቆል ከራሴ ተማርኩ። ሀሳቤ አስረጀኝ..
ሀሳቤ መኖር እንድጠላ አደረገኝ። በልቤ ውስጥ 
ባለብዙዋን ፍሬ ሳራን መፍጠር አቃተኝ።

ሙት ወላድ ነኝ..ማቀፍ ባማራቸው ክንዶቼ፣ 
መሳም ባማረው አፌ ራሴን ወልጄ ማቀፍ፣ ራሴን 
ወልጄ መሳም አልቻልኩም። እስከመች ልባክን? 

መች ይሆን ሳራን መሆኛዬ? መች ይሆን ልቤ ህያው 
ጽንስ የሚያረግዘው? እያልኩ እባዝናለው። አይሆኑ 
እሆናለው።

ሀሳቦቼ ምኞቴን መሸከም አልቻሉም። ልቤ 
ህልሜን ወልዶ ማሳደግ አልቻለም። በሀሳቤ 
ቅርንጫፍ ላይ ያለ ስር ዛፍ፣ ያለ ፍሬ አበባ ሆኜ 
ሰነበትኩ። ዛፍ ስር ከሌለው..አበባ ፍሬ ካልሰጠ 
ምን ውበት አለው? ጋለሞታ ልቤ ልጃገረድ ሀሳቤን 
መድፈር አቅቶት እቃትታለው..። በራሴ ውስጥ ራሴን 
እንዳረገዝኩ ዘላለማት ጠቡ። ለኔ ሀሳብ ዘላለማት 
ስንት ናቸው? ካለ ስር በዛፍነት፣ ካለ ፍሬ በአበባነት 
ዘመን መቁጠር ምን የሚሉት ሴትነት ነው? እበት 
ትልን ሲወልድ እኔ ዘር አጣሁኝ።

መሆን የምፈልጋት ሴት አሁን እኔ የሆንኳትን 
አልነበረም። መሆን የምፈልገው እኔ ይሄኛውን 
አልነበረም። መሆን የምፈልጋት ሴት ልቤ ውስጥ ናት..
እስካሁን አልተፈጠረችም። እስካሁን አልተጸነሰችም። 
ልወልዳት ብዙ ዘመን፣ ብዙ ንጋት አምጫለው..ግን 
አልወለድኳትም። ያቺን ሴት ዛሬም ድረስ ነፍሰ ጡር ነኝ። 
የህልሜን እንቦቃቅላ ታቅፌ እናት መሆን..ሴት መሆን 
ያምረኛል። አራስ መሆን ይናፍቀኛል። ልቤ ውስጥ እኔን 
መፍጠር እንዴት አቃተኝ? ሀሳቤ እኔን መውለድ እንዴት 
ተሳነው? እያልኩና እየተደነኩ ለዘላለማት በቀረበ እድሜ 
በጸሀይ መውጫና መጥለቂያ አውድ ስር በባይተዋርነት 
አለው።

ሰው በልቡ ውስጥ ሀሳቡን፣ በሀሳቡ ውስጥ ህልሙን፣ 
በህልሙ ውስጥ ራሱን መፍጠር ካልቻለ እንደ እኔ ነው። 
ሁሌም ነፍሰ ጡር..ሁሌም እርጉዝ። ሰው በዘመን ውስጥ 
በእምነትና በእውነቱ ካልጀገነና ካልበረታ እንደ እኔ ነው..
አብራሀማዊቷን ሳራን ናፋቂ..። ሰው በተፈጥሮ ውስጥ 
የሚፈልገውን ራሱን ጸንሶ መውለድ ካልቻለ እንደ እኔ 
ነው..የታሪክ መሀን..የምንም ነገር መሀን።

ከራስ ጋር ከፍና ዝቅ

ዋቅሹም ፍቃዱ

አዲስ አበባ፡  የኡጋንዳው 
ፕሬዚዳንት ዩዌሪ ሙሴቬኒ ልጃቸው  
ጄኔራል ሙሁዚ ካይኔሩጋባ በትዊተር 
ገፃቸው የኬንያ  ርእሰ  መዲናዋ  
ናይሮቢ  ለመቆጣጠር  ሁለት 
ሳምንት  ብቻ በቂ ነው በማለታቸው  
ኬንያን  በይፋ ይቅርታ ጠይቀዋል፡፡

ሰሞኑን  የኡጋንዳ ጦር  የምድር 
ሀይል አዛዥ  ጄኔራል ሙሁዚ 
ካይኔሩጋባ በትዊተር ገፃቸው  
“ጎረቤት አገር ኬንያን ለመውረር 
እና መዲናዋን ለመቆጣጠር ሁለት 
ሳምንት በቂ ነው” በማለት ያሰፈሩት 
መልእክት ኬንያውያንን ያስቆጣና ዓለምን ያስደነቀ 
ክስተት ሆኖ ሰንብቷል፡፡ 

ጉዳዩን አስመልክተው ጋዜጣዊ መግለጫ የሰጡት  
ፕሬዚዳንት ዩዌሪ "ጄኔራል ሙሁዚ ስሜታዊ የፓን 
አፍሪካኒስት አቀንቃኝ መሆናቸውን በእርግጠኝነት 
አውቃለሁ፡፡ ነገር ግን ፓን አፍሪካኒስቶች ሐሳብ 
የሚለዋወጡት  የራሳቸው የሆነ ምስጥራዊ ግንኙነት 
አሊያም የሚጠቀሙበት ዘዴ አላቸው” በማለት ወደ 
አደባባይ የወጣውን  ጉድ  አውግዘዋል፡፡

በማህበራዊ ሚዲያ ያልተገቡ አስተያየት በመሰንዘር 
የሚታወቁት የ48 ዓመቱ ጎልማሳ፣ ጀነራል ሙሁዚ 
በተመሳሳይ ድርጊታቸው ከታዋቂ  ተቃዋሚዎች ጋርም  
በተደጋጋሚ ወደ ግጭት እንደሚገቡ ቢቢሲ በዘገባው 
አመላክቷል፡፡

በእርግጥ የ78 ዓመት አባቱን ቦታ ይተካል ተብሎ 
ተስፋ  የተጣለበት ጀነራል ሙሁዚ፣  በአባቱ ዩዌሪና 

የኡጋንዳው ፕሬዚዳንት ኬንያን 
ይቅርታ ጠየቁ

በፓውል ካጋሜ መካከል በተፈጠረው አለመግባባት 
ተሻክሮ የነበረውን የኡጋንዳና የሩዋንዳ ግንኙነት ወደ 
ተሻለ ደረጃ ማድረሱ ተመስክሮለታል፡፡ 

ኬንያና ኡጋንዳ በመካከለቸው የነበረው የቅኝ ገዥ 
ድንበር ውዝግብ በሰላም በመፍታት ጥሩ ግንኙነት 
የፈጠሩ አገራት ናቸው፡፡ ነገር ግን ኡጋንዳ ጀነራሉ 
መልካም ጉርብትናውን  ለማጠለሸት ያልተገባ አስተያየት 
የሰነዘሩት ጀነራል ሙሁዚን ከኃላፊነታቸው እንዲነሱ 
አድርጋለች፡፡

ፕሬዚዳንቱ ጀነራል ሙሁዚ ባለ አራት ኮከብ 
ማዕረግ ባለቤት የሆኑበት ምክንያት በሰሩት መልካም 
ሥራና ለጎሮቤት አገራት ላላቸው ጥሩ አመለካከት 
ጭምር መሆኑን ፕሬዚዳንት ዩዌር ለኬንያው አቻቸው 
ዊሊያም ሩቶ ተናግረዋል፡፡ ኡጋንዳ በውጭ ጉዳዩ በኩል 
ኬንያ ለጉዳዩ  ትኩረት መጠየቋንም  ቢቢሲ አክሎ 
ዘግቧል፡፡

ዋቅሹም ፍቃዱ

አዲስ አበባ፡- በጋምቢያ የሞቱት 66 ሕጻናት ለሳል 
በወሰዱት ሽሮፕ ምክንያት መሆኑ የዓለም ጤና ድርጅት 
መግለጹን ቢቢሲ አስነብቧል።

እንደ ቢቢሲ ዘገባ፣  በህንድ አገር የተመረቱት 
አራቱም ዓይነት የሳል ሽሮፕ/የጉንፋን መድሀኒቶች/
በምዕራባዊቷ አገር በጋምቢያ የ66 ልጆች ኩላሊት ላይ 
ከባድ ቁስል በመፍጠር ለሞት አድርሰዋል። ተጨማሪ 
መረጃ ለመስጠት የጤና ባለሙያዎች ከሜይደን 
ፋርማሲዩቲካልስ  እና ከህንድ ባለሥልጣናት ጋር 
በመሆን  በጉዳዩ ዙሪያ ጥልቅ ምርምር እያደረጉ  ሲሆን 
መድኃኒቶቹ ከገበያ እንዲታገዱ የዓለም ጤና ድርጅት 
አስጠንቅቋል። 

ችግሩ በጋምቢያ እንደ ተፈጠረ የህንድ መድሃኒት 
ቁጥጥር ባለሥልጣንም ምርምራ የጀመረ ሲሆን  
በውስጣቸው በያዙት  ከመጠን  በላይ ፈዋሽ ንጥረ 
ነገሮች  የሕጻናትን ሞት ያስከተሉት የሕጻናት ሽሮፖች  
ፕሮሜታዚን፣ ኮፍክስሜሊን፣ ሜኮፍ እና መግሪፕ 
መሆናቸው የዓለም ጤና ድርጅት በምርመራ ማረጋገጡን 
አስታውቋል።

በተጨማሪም መድኃኒቶቹ  በውስጣቸው ሞት 
የሚያስከትሉ  ዲቲሊን  ግላይኮል እና ኤቲሊን  ግላይኮል 
የሚባሉ መርዛማ ንጥረ ነገሮች  መያዛቸውን ድርጅቱ 
አረጋግጧል።  

የመድኃኒቶቹ መቅሰፍት በጋምቢያ በተጫባጭ 
ቢታይም በህገ ወጥ መንገድ ወደ ተለያዩ አገራት 
መሰራጨቱ እንዳልቀረ የገለጸው የዓለም ጤና ድርጅት፣ 
መድሀኒቶቹ ላይ ጉዳዩ በሚመለከታቸው አካላት 
ጥልቅ ምርመራ ተደረጎ ውጤቱ ይፋ እስኪሆን ድረስ 
አገልግሎት ላይ እንዳይውል አሳስቧል።

የጋምቢያ የጤና አገልግሎት ዳይሬክተር ሙስጠፋ 
ቢታዬ  እንደገለጹት፣ በአገሪቱ  የምርቶቹ  ሽያጭ 
በመታገዱ   የሟቾች ቁጥር ቀንሷል። ሆኖም ግን 
መድኃኒቶቹ እስከ ቅርብ ጊዜ ድረስ  በአንዳንድ በግል 
ክሊኒኮች እና ሆስፒታሎች ይሸጡ ነበር።

ህንድ ሁሉም መድኃኒቶች በማምረት በዓለም ሶስተኛ 
ደረጃ ላይ የምትገኝ አገር ስትሆን በአገሪቱ  የመድኃኒት 
አምራች ኢንዱስትሪዎች በከፍተኛ ሁኔታ እያደጉ 
በመሆናቸው “የዓለም ፋርማሲ” በመባል ትታወቃለች። 
ምርቶቿንም ወደ እስያ፣ ላቲን አሜሪካና አፍሪካ አገሮች 
በብዛት ትልካለች። 

በጋምቢያ የሳል ሽሮፕ የ66 ሕጻናት ሕይወት  ቀጠፈ

ስፖርት
ቦጋለ አበበ

አፍሪካ በእግር ኳስ ትልቅ አቅም ያላት አህጉር 
ብትሆንም እንደ ሌሎቹ አህጉራት ትልቅ ደረጃ መድረስ 
አልቻለችም። ለዚህም በርካታ ምክንያቶች ይቀመጣሉ። 
ለአፍሪካ እግር ኳስ እንቅፋት ብለው ባለሙያዎች በተለያዩ 
አጋጣሚዎች ከሚጠቅሱት ምክንያት አንዱ በትክክለኛው 
እድሜ ተሰጥኦ ያላቸውን ታዳጊና ወጣት ተጫዋቾች በበቂ 
ሁኔታ አለማፍራት ነው። በተለይም የእድሜ ማጭበርበር 
ጉዳይ በአፍሪካ የተለያዩ ውድድሮች የተለመደና መፍትሔ 
ያልተገኘለት መሆኑ የአህጉሪቱን እግር ኳስ እድገት 
እየጎተተው እንደሚገኝ የብዙዎች እምነት ነው። በተግባርም 
ይታያል። ካፍ በታዳጊና ወጣቶች በሚያካሂዳቸው 
ውድድሮች ይህን የእድሜ ማጭበርበር ጉዳይ ለመቆጣጠር 
የተለያዩ የእድሜ መመርመሪያ ቴክኖሎጂዎችን ሲጠቀም 
ቢስተዋልም ችግሩን  ማስቀረት ግን አልቻለም። በዚህም 
አስደናቂ ተሰጥኦ ይዘው ወደፊት ትልቅ ደረጃ የመድረስ 
ተስፋ ያላቸው ታዳጊዎች በእድሜ የበላዮቻቸው 
ተውጠው ሕልማቸው እየጨለመ ይገኛል። ይህ ችግር 
እግር ኳሳቸው ዳዴ እያለ በሚገኝ እንደ ኢትዮጵያ ባሉ 
አገራት ብቻም ሳይሆን የተሻለ ደረጃ ላይ በሚገኙ የአፍሪካ 
አገራት ጭምር በስፋት መስተዋሉ የአህጉሪቱ እግር ኳስ 
ላይ ተስፋ እንዳይጣል ያደርጋል።

የደቡብ አፍሪካ እግር ኳስ ማኅበር ፕሬዚዳንት 
ዶክተር ዳኒ ጆርዳን፣ በአንድ ወቅት ለመገናኛ ብዙኃን 
በሰጡት አስተያየት የእድሜ ማጭበርበር ጉዳይ የአፍሪካን 
እግር ኳስ ወደኋላ እየጎተተው እንደሚገኝ ተናግረዋል። 
የአህጉሪቱን እግር ኳስ ከሌሎች አህጉራት ጋር ተፎካካሪ 
ሆኖ እንዲወጣ ከተፈለገም አሰልጣኞች የእድሜ ጉዳይ 
ላይ ትኩረት አድርገው መሥራት እንዳለባቸው ሲጠቁሙ 
ነበር።

አፍሪካ ፊፋ በታዳጊና ወጣቶች መካከል 

የአፍሪካ ብሔራዊ ቡድኖች መሻገር የተሳናቸው የእድሜ ጣጣ
የሚያካሂዳቸውን ሁሉንም ውድድሮች ማለት ይቻላል 
አሸንፋለች። አፍሪካ ኦሊምፒክን ጨምሮ፣ ከ17ና20 
ዓመት በታች የዓለም ዋንጫ ውድድሮችን አሸንፋ 
አሳይታለች። ይሁን እንጂ በዋናውና በአዋቂዎቹ የዓለም 
ዋንጫ ከግማሽ ፍጻሜ ተፋላሚነት የዘለለ ታሪክ የላትም። 
ይህም የሆነው አፍሪካ በታዳጊና ወጣቶች ውድድር 
ላይ ከእድሜ በላይ ተጫዋቾችን በማሰለፏ ነው ብለው 
የሚያምኑ ባለሙያዎች አሉ። በታዳጊ ውድድሮች 
አዋቂዎች ይጫወቱና ስኬታማ ይሆናሉ። ከዚያ ወደ 
አዋቂዎች ውድድር ሲሸጋገሩ አቅምና ጉልበታቸውን 
ጨርሰው በትክክለኛ እድሜ የብቃታቸው ጥግ ላይ 
ከሚገኙ የሌሎች አህጉራት ተጫዋቾች ጋር መፎካከር 
ይሳናቸዋል።

ኢትዮጵያ እያስተናገደች በምትገኘው የምስራቅና 
መካከለኛው አፍሪካ(ሴካፋ) ከ17 አመት በታች ውድድር 
ላይ በተለያዩ አገራት ተጫዋቾች ላይ እየተስተዋለ 
የሚገኘው የእድሜ ማጭበርበር ችግርም ለዚህ ትልቅ 
ማሳያ ነው። ውድድሩ ከመጀመሩ አስቀድሞ የእድሜ 
ምርመራ ሲደረግ ሱዳንና ጅቡቲ የMRI ምርመራ ማለፍ 
አለመቻላቸውን ተከትሎ ከውድድሩ ተሰናብተው የእጣ 
ማውጣት መርሐ-ግብሩ እንደ አዲስ ሊከናወን ተገዷል። 
ሁለቱ አገራት በርካታ ተጫዋቾቻቸው ከተቀመጠው 
እድሜ በላይ ሆነው በመገኘታቸው ከውድድሩ 
ተሰናብተዋል። በውድድሩ እየተካፈሉ የሚገኙትም 
ቢሆኑ ሙሉ በሙሉ ይሄ ችግር የለብንም ብለው 
በድፍረት መናገር አይችሉም።

ይህን የእድሜ ችግር በቅርቡ በዲሞክራቲክ ኮንጎ 
ኪንሻሳ ላይ በተካሄደው የፓን አፍሪካ የትምህርት ቤቶች 
ውድድር ላይም በስፋት ተስተውሏል።

የአንድ ሃገር የወደፊት እግር ኳስ ስኬት ያለው 
በትምህርት ቤቶች በሚገኙ ታዳጊዎች ላይ መሆኑን 

ባለሙያዎች ሁሌም ይናገራሉ። ከእድሜ ማጭበርበር ጋር 
በተያያዘ ያለውን ችግር ፊት ለፊት አውጥቶ በመነጋገር 
መፍትሔ ማበጀት እንደሚያስፈልግ ያምናሉ። ለዚህም 
አሰልጣኞች ችግሩን በቅርበት ተከታትለው እንዲቀርፉ 
የአሰለጣጠን መንገዶችን ማስተካከል አስፈላጊ መሆኑን 
ይታመናል። እግር ኳሳቸው ባደገ እንደ አውሮፓ ባሉ 
ሃገራት አንድ የታዳጊ አሰልጣኝ ለሃያ ተጫዋቾች ነው 
የሚመደበው፣ እንደ አፍሪካ ባሉ አገራት ግን ብዙ ጊዜ 
አንድ አሰልጣኝ ሁለት መቶ ታዳጊዎችን ሊያሰለጥን 
የሚችልበት ሁኔታ መኖሩ ችግሩን ለመቆጣጠር አስቸጋሪ 

እንዳደረገው ዶክተር ዳኒ በሰጡት ቃለምልልስ ለመጠቆም 
ሞክረዋል።

እግር ኳስ ትልቅ የገቢ ምንጭ እየሆነ በመጣበት 
በዚህ ወቅት በአፍሪካ ከአሰልጣኞች በተጨማሪ 
የተጫዋች ወኪሎች በአቋራጭ ጥቅም ለማግኘት 
በታዳጊ ውድድሮች አዋቂዎችን ማበረታታቸው ችግሩን 
ውስብስብ እንዳደረገው ሁሉም የሚያውቀው ሃቅ 
ነው። ለዚህም ተጫዋቾች የተለያየ ሁለት እድሜ 
ይለጠፍባቸዋል። በርካቶቹ የአውሮፓ ክለቦችም ተሰጥኦ 
ያላቸው ታዳጊዎችን ለመመልመል በዚህ እንደሚቸገሩም 
ይታወቃል።

“እድሜ ማጭበርበር የአፍሪካን እግር ኳስ መግደል 
ነው” የሚሉት የግብጽ እግር ኳስ ማኅበር የሚዲያ ኦፊሰር 
ሜድሃት ሻላቢ እድሜ ማጭበርበርን በአፍሪካ እግር ኳስ 
እንደ ካንሰር አድርገው ይገልጹታል። ይህ መጥፎ ልማድ 
የአፍሪካን እግር ኳስ እያጠፋው ነው የሚሉት ባለሙያ 
እድሜ የሚጭበረበር ከሆነ በተለያዩ ደረጃዎች የሚካሄዱ 
የታዳጊና ወጣት ውድድሮች ፋይዳ ምኑ ላይ ነው? ብለው 
ይጠይቃሉ።

የእድሜ ማጭበርበር ችግሮችን ለመቅረፍ ፊፋ እኤአ 
በ2009 ከ17 አመት በታች የዓለም ዋንጫ ጀምሮ ማግኔቲክ 
ሪሶናንስ ኢሜጂንግ(ኤም አር አይ) የተባለውን ቴክኖሎጂ 
በተለያዩ የወጣት ውድድሮች ላይ ለመጠቀም መወሰኑ 
ይታወቃል። ይህ ቴክኖሎጂ እስከ 17 ዓመት ድረስ ያሉ 
ታዳጊዎችን ትክክለኛ እድሜ ለመለየት 99 በመቶ ስኬታማ 
ነው ቢባልም ከተጠቀሰው እድሜ በኋላ ለመለየት ሲቸገር 
ተስተውሏል። በኢትዮጵያም ቴክኖሎጂው ታላቅን 
ታናሽ፣ ታናሽን ታላቅ አድርጎ የለየበት አጋጣሚ እንደነበር 
አይዘነጋም። ይህም ቴክኖሎጂው ላይ ያለውን እምነት 
እየሸረሸረ እንደ ፊፋ ያሉ የእግር ኳስ ተቋማት ለችግሩ 
መፍትሄ ሌሎች አማራጮችን መፈለግ እንደሚገባቸው 
ምክረ ሃሳብ የሚሰጡ ሰዎች እንዲበረክቱ አድርጓል።

የጨረታ ማስታወቂያ
የጨረታ ቁጥር 43 /2015 ዓ.ም

   በአማራ ብሄራዊ ክልላዊ መንግስት በሰ/ሸዋ/ዞን/ የእንሳሮ ወረዳ ፍ/ቤት ለ2015 በጀት አመት ከመደበኛ በጀት ላይ
 ከዚህ በታች የተዘረዘሩትን እቃዎችን ለመግዛት እና ለማሰራት ስለሚፈልግ በዚህ መሰረት የሚከተሉትን 
መመዘኛዎችን የሚያሟሉና በዘርፍ የተሰማሩ ተጫራቾችን አወዳድሮ በግልጽ ጨረታ ዘዴ ለመግዛት ይፈልጋል፡፡
	 ሎት 1  የጽሕፈት መሳሪያ እቃዎች/የኮምፒውተር ቀለሞች/እና የአላቂነት ባህሪ ያላቸው እቃዎች
	 ሎት 2  የጽዳት እቃዎች                                         ሎት 5 ቋሚ እቃዎች ጥገና
	 ሎት 3 የህትመት ስራዎች                                        ሎት 6 ኤሌክትሮኒክስ እቃዎች ጥገና
	 ሎት 4 የተዘጋጁ ልብሶች /ብትን ጨርቅ/ጫማዎች
1. በዘርፉ የታደሰ ህጋዊ የንግድ ፍቃድ ያላቸው፡፡
2. የግብር ከፋይ መለያ ቁጥር/TIN/ ያላቸው፡፡
3. የዘመኑን ግብር የከፈሉ ለመሆናቸው ማስረጃ ማቅረብ የሚችሉ፡፡
4. የግዢው መጠን ብር 200,000/ሁለት መቶ ሺህ ብር/እና በላይ ከሆነ ተጨማሪ እሴት ታክስ/VAT/ ከፋይነት 

የተመዘገቡ መሆናቸውን የሚረጋግጥ የምስክር ወረቀት ማቅረብ የሚችሉ፡፡
5. በጨረታው ለመሳተፍ የሚፈልጉ ተጫራቾች የጨረታ ሰነዱን የማይመለስ ብር 30/ሰላሳ ብር ብቻ/ በመክፈል 

ጨረታ ማስታወቂያው ከወጣበት ቀን ጀምሮ እስከሚዘጋበት ቀን ድረስ ከግ/ፋ/ን/አስ/ቡድን/የስ/ሂደት ቢ.ሮ ቁ 
03 በመቅረብ ዘወትር በስራ ሰአት መውሰድ ይችላሉ፡፡

6. ተጫራቾች ለግዥው አይነትም ሆነ መጠን በጨረታው ሙሉ ለሙሉ መሙላት አለባቸው ማለትም ተጫራቾች 
ለሚወዳደሩበት ሎት ሙሉ ለሙሉ መሙላት ማለትም የተዘረዘሩትን እቃዎች መሙላት አለባቸው፡፡

7. ተጫራቾች የሚቀርቡት ዋጋ ማንኛውንም አይነት ግብር የሸፈነ መሆን አለበት በጨረታው ለመሳተፍ ወይም 
ለመወዳደር የሚወጡ ወጭዎች ቢኖሩ መስሪያ ቤቱ ተጠያቂ አይሆንም፡፡

8. ተጫራቾች የመጫረቻ ሰነዶቻቸውንና ደጋፊ ማስረጃዎችን የሚያዘጋጁበት ቋንቋ አማርኛ መሆን አለበት
9. መ/ቤቱ የእቃዎችን ናሙና የሚፈልጉ ከሆነ ተጫራቾች የጠየቁትን ናሙና ጨረታው ከመከፈቱ በፊት ማቅረብ 

የሚችሉ መሆን አለባቸው፡፡
10. መ/ቤቱ የተሻለ አማራጭ ካገኘ ጨረታውን ሙሉ በሙሉ ወይንም በከፊል የመሰረዝ መብት አለው፡፡ጨረታው 

የሚለየው በጥቅል ዋጋ ነው፡፡
11. በተጫራቾች መመሪያ ይዘት ላይ ምንም ማሻሻያ ማድረግ አይቻልም፡፡
12. ተጫራቾች ለሚወዳደሩበት ጠቅላላ የእቃ ዋጋ 1% የጨረታ ማስከበሪያ ዋስትና በኢትዮጵያ ንግድ ባንክ እና 

በአቢሲኒያ ባንክ ብቻ በሲፒኦ/በጥሬ ገንዘብ/ጽ/ቤቱ ህጋዊ ደረሰኝ ከዋጋ ማቅረቢያ ጋር በጥንቃቄ በታሸገ ፖስታ 
ማስያዝ አለባቸው፡፡

13. ማንኛውም ተጫራች የጨረታ ሀሳቡን አንድ ወጥ በሆነ ዋና ኦርጅናል በሆነ በጥንቃቄ በታሸገ ፖስታ ስም ፊርማና 
ሙሉ አድራሻ በመፃፍ ለእንሳሮ ወረዳ ፍ/ቤት ግ/ፋ/ን/አሰ/ደ/ስ/ሂደት ቢሮ ቁጥር 4 በተዘጋጀ የጨረታ ሳጥን 
ዘወትር በስራ ሰአት እስከ 15ኛው ቀን እስከ 11፡:30 ሰአት ድረስ ማስገባት አለባቸው፡፡ ጨረታው በ16 ቀን 4፡30 
ሰአት ተዘግቶ በዚያው ቀን ተጫራቾች ወይም ህጋዊ ወኪሎቻቸው በተገኘበት በ5፡00 ሰአት በግልጽ ይከፈታል፡፡

14. በማንኛውም ሁኔታ ተጫራች በሌላ ዋጋ ላይ ተንተርሶ ወይም ተመስርቶ መጫረት አይችልም፡፡
15. የጨረታው መዝጊያ ጊዜ ከተጠናቀቀ በኋላ ተጫራቾች ባቀረቡት የመወዳደሪያ ሃሳብ ላይ ለውጥ
      ማሻሻያ ማድረግና ከጨረታ እራሳቸውን ማግለል አይችሉም፡፡አሸናፊ የሆነ ድርጅት በግዥ ፈጻሚ መስሪያ ቤት 

አቅራቢያ በሚገኝ ዐ/ህግ ጽ/ቤት በመቅረብ 10% ውል በመግባት ለግዥ ፈጻሚ መስሪያ ቤት ንብረት ክፍል 
ማስረክብ አለባቸው፡፡

16. ጨረታ ለማዛባት የሚሞክሩ ተጫራቾች ከጨረታው ውጭ ይሆናሉ፣ ያስያዙት የጨረታ ማስከበሪያ ውርስ 
ይሆናል፣

17. ጨረታው የሚከፈትበት ቀን ቅዳሜና እሁድ ወይም ብሄራዊ በአላት ቀን ከሆነ በሚቀጥለው የስራ ቀን ይሆናል፡፡
18. የመስሪያ ቤቱ መገኛ ከዞኑ ደ/ብርሃን ከተማ 86 ኪሜትር ከአዲስ አበባ ደግሞ 130 ኪ.ሜትር ርቀት ላይ 

ትገኛለች፡፡
19. ለበለጠ መረጃ በስልክ ቁጥር 0111190328/115 መጠየቅ ይችላሉ፡፡

በአ/ብ/ክ/ መንግስት የእ/ወ/ፍ/ቤት/የግ/ን/አስ/ቡድን/መሪ የስራ ሃደት
ለሚ

Re-Invitation to Bid
  Procurement Reference Number: HHDGCA/015/14 Lot 1 Shade Work shop 
 Procurement Reference Number: HHDGCA/015/14 Lot 2 Shade Enterprise Work shop
1. The HPRS Housing Development and Government Construction Agency on behalf of 

Enterprise Development and Industry Bureau now invites sealed bids from eligible 
and qualified bidders of Category BC-6 and below for Maintenance of Hamaresa 
Shade Work shop.

2. Bidding will be conducted through National Competitive Bidding (NCB) 
method and is open to those bidders as defined in the Bidding Documents. 
 Interested eligible bidders may obtain further information from HPRS Housing 
Development and Government Construction Agency and inspect the Bidding Docu-
ments at the address given below from 8:00 A.M 12:30 AM and 2:00 PM to 5:30 PM 
Working days.

3. Qualifications requirements include
            - Valid trade license indicating the stream of business in which the is engaged; 

       - VAT registration certificate issued by the tax authority; 
       - A valid tax clearance certificate issued by the tax authority; 
       - Business organization registration certificate or trade license renewed for   

               2022G.C  (2014 E.C) 
       -  Relevant professional practice certificates 
       - Other documents requested by the Public Body

4. A complete set of bidding Documents in English may be found to those invited 
interested bidders from the address below upon no payment Eth. Birr 300 [Three 
Hundred]. [The Bidding Documents will be sent by hand.]

5. Bids must be delivered to the address below at or before 9:00AM on 22nd day of invita-
tion letter [Late bids will be rejected.]

6. Bids will be opened in the presence of the bidders’ representatives who choose to at-
tend in person at the address below at 9:30 Am on the last bid submission date.

7. All bids must be accompanied by a Bid Security of or an equivalent amount in a freely 
convertible currency [1% of the total bid price.]

8. The HPRS Housing Development and Government Construction Agency reserves the 
right to reject any bid and to annul the bidding process and reject all bids at any time 
prior to contract award, without thereby incurring any liability to Bidders.

9. The address referred to above is:

Public Body: HPRS Housing Development and Construction Agency
Room Number 15
P.O. Box: 1498
Street Address: Carl Bum
Town/City: Harar
Country: Ethiopia

